
REDAKSIONEEL

Die doel van hierdie artikel is nie om in diepte op beide 
kante se argumente in te gaan nie, maar om bloot die 
kern daarvan weer te gee en hopelik by ’n Skrifgetroue 
evaluering daarvan uit te kom. 

Die debat
Aan die een kant van die podium, is daar diegene wat 
kies om van “selfdood” te praat wanneer iemand kies 
om sy hand aan sy eie lewe te slaan. Voorstanders van 
hierdie woordkeuse kies hoofsaaklik vir hierdie woord 
omdat hulle van die stigma wat daar aan die woord 
“selfmoord” kleef, ontslae wil raak. Hulle voel dat die 
stigma mense verhoed om openlik daaroor te praat en 
gevolglik bemoeilik dit die effektiewe hantering van 
die probleem. 

Ander voorstanders van die term “selfdood”, gaan selfs 
verder en meen dat dit ’n beter keuse is omdat die neem 
van jou eie lewe nie ’n misdaad soos gewone moord is 
waardeur ander mense te ná gekom word nie. Party 
meen selfs dat jy nie van “moord” kan praat nie, omdat 
jy niemand vermoor het nie. Sommige wetenskaplikes 
wat in hierdie kamp val, is van mening dat die neem van 
die eie lewe, die noodwendige uiteinde van depressie as 
’n siektetoestand is. 

Aan die ander kant van die podium, is daar diegene 
wat weer die term “selfmoord” verkies. Hulle meen 
dat, hoewel jy nie ander mense met jou optrede te ná 
kom nie (buiten op emosionele vlak), die neem van jou 
eie lewe steeds moord bly. Dit is ’n vergryp teen God 
wat ons gemaak het om as sy beelddraers te lewe en is 
opstand teen sy heerskappy as Oppergesaghebber oor 

lewe en dood. Hierdie kamp ontken nie noodwendig 
die invloed van chemiese wanbalanse, soos verlaagde 
serotonienvlakke nie en wil ook nie ’n siektetoestand 
soos depressie ontken nie, maar die mens word nie 
bloot as ’n onskuldige slagoffer van sy omstandighede 
beskou nie.

Die dieper kwessie
Ons moet egter nie die dieper kwessie in hierdie debat 
miskyk nie. Dit het te doen met die vraag of ons hier met 
sonde te doen het of nie. Hoewel almal wat die woord 
“selfdood” in plaas van “selfmoord” kies, beslis nie oor 
dieselfde kam geskeer kan word nie, is daar ’n baie sterk 
ondertoon van “verontskuldiging” by die selfdood-kamp. 
Die “stigma” waarvan ontslae geraak moet word, is ten 
diepste die “sonde-etiket”. Ons moet mense minder 
skuldig laat voel deur die skerp kante van die saak af te 
vyl. Gevolglik praat mense nie net meer van “selfdood” 
nie, maar ook van genadedood.

Op ’n nog dieper vlak, gaan dit oor mense se Gods-
beskouing. In ’n postmoderne, sekulêre wêreld waarin 
God vir baie min mense nog ’n werklikheid is, is dit te 
verstane dat hulle met die sonde-etiket wil wegdoen. As 
daar nie ’n God is nie, kan daar mos nie iets soos sonde 
wees nie. Mense wil graag beter voel oor hulself of oor 
dit wat hulle geliefdes gedoen het. As iets nie ’n sonde is 
nie, dan kan ek ander maniere kry om dit te hanteer. Om 
die waarheid te sê, dan raak dit iets wat ek self, sonder 
bonatuurlike ingryping, kan hanteer. Wanneer ons dit 
in ander kategorieë kan plaas, kan iets soos die mediese 
wetenskap vertrou word om ’n sinvolle oplossing vir die 
probleem te gee. 

Selfmoord, selfdood en  
die sesde gebod
Ds. Schalk Strauss

Op my rekenaar is ’n speltoetser gelaai. Een van sy funksies is om ooglopende skryffoute outomaties reg te 
stel. Dit werk baie lekker, maar kan ook uiters frustrerend wees wanneer dit namens jou ’n ander woord kies 
in die plek van die een wat jy getik het, bloot omdat die programskrywers reken dit beter Afrikaans is. My 
speltoetser verander dus die woord “selfmoord” outomaties na “selfdood” sodat ek hierdie spesifieke korreksie 
in die program self moes gaan regstel. Die keuse tussen hierdie twee woorde is egter nie soseer ’n taalkwessie 
nie, maar is die gevolg van ’n debat wat al baie lank woed.

As ek dit egter as sonde identifiseer, as ek dit noem wat 
dit is, dan erken ek juis God se bestaan aangesien Hy 
die Een is wat sonde definieer. Wanneer ek dit erken, 
dan is die logiese volgende stap dat ek ook sý oplossing 
vir sonde moet aanvaar. Daarvoor sien almal nie altyd 
kans nie.

Die sesde gebod
Die sesde gebod handel oor doodslag of moord. Uit die 
Skrif weet ons dat dit onder meer te doen het met fisiese 
doodslag, maar ook met emosionele doodslag (vgl. Mt. 
5:21-22). Die vraag is egter of dit geregverdig is om die 
neem van die eie lewe, ook binne hierdie kategorieë te 
plaas? Die Heidelbergse Kategismus doen dit wel. Vraag 
105 wil weet: “Wat eis God in die sesde gebod?” Die 
antwoord sluit onder meer in dat ek “ook myself nie 
mag wond of moedswillig in gevaar begewe nie”.

In sy bespreking van die Heidelbergse Kategismus, lig 
ds. Herman Veldkamp hierdie spesifieke bewoording 
vanuit die liefdesgebod toe.1 Die Here Jesus se opdrag 
is dat ons ons naaste sal liefhê soos onsself. Sy afleiding 
is dat die gelowige nie net sy naaste se lewe moet liefhê 
en beskerm nie, maar ook sy eie. Die Skrif spreek ook op 
ander plekke oor die eerbiedige en liefdevolle versorging 
van die liggaam (vgl. Efés. 5:29). Hoewel die Kategismus 
nie selfmoord by die naam noem nie, is dit by implikasie 
duidelik dat dit onder die sesde gebod ingedeel word.

’n Beter weg
Wanneer ons in hierdie uitgawe ons hand waag aan 
hierdie uiters sensitiewe kwessie, skram ons nie weg 
van die Bybelse kategorie daarvoor nie. Ons noem dit 
“moord”, omdat God dit so noem. Ons verander nie die 
Bybelse kategorieë nie, want dan is ons op gevaarlike 
terrein waar ons optrede die gevaar loop om God se 

heiligheid minder te maak in ’n poging om die mens 
s’n meer te maak. Dít kom net God toe. 

Die Bybel help ons egter nie net om die saak in die regte 
perspektief te stel nie, dit gee ook vir ons die enigste 
werklike oplossing vir die probleem – genade. Wanneer 
ons hierdie onderwerp binne die raamwerk van God se 
genade in Jesus Christus hanteer, maak stigmas nie meer 
saak nie, want Christus se bloed bedek elke oortreding 
en reinig ons van alle ongeregtigheid (vgl. Joh. 1:9). Hy 
laat Hom nie deur stigmas afsit nie. Die oplossing vir 
sonde, is nie om woorde te gebruik wat minder aanstoot 
gee of om die kategorieë te verander nie. Daar is ’n beter 
weg en dit is om Christus te bedien.

Wanneer Hy aan die uitsiglose bedien word, gee Hy lewe 
in oorvloed sodat die uitkyk op die lewe verander. Hý 
raak die lewensbron waaruit geput word (vgl. Ps. 1:3) 
sodat ons nie meer van eksterne omstandighede vir ons 
identiteit, innerlike vreugde en lewenskrag afhanklik 
is nie. 

Hulle aan wie Christus bedien word, leer om 
op die Here te wag en kry nuwe krag; hulle vaar 
op met vleuels soos die arende; hulle hardloop en 
word nie moeg nie, hulle wandel en word nie mat 
nie (Jes. 40:31). 

Wanneer Hy bedien word aan hulle wat agterbly nadat 
’n geliefde sy lewe geneem het, droog Hy ook daar sy 
kinders se trane af. Hy troos met die wete dat elkeen wat 
in Hom sterwe, al is dit op ’n sondige wyse, die ewige 
lewe sal beërwe. Sy genade bly onbeskryflik groot!
________________________________________________________________

1	 Herman Veldkamp, Zondagskinderen, 162.

Lande waarin genadedood asook medies-ondersteunde selfmoord gewettig is (Bron: www.bit.ly/3FFGMt1)

Land Eutanasie Medies-onder
steunde selfmoord

Ouderdoms
beperking Vereiste diagnose Simptomatiese toestand

Switserland Onwettig Wettig* Nie gespesifiseerd Geen Geen

Luxemburg Wettig Wettig 18 Geen Ongeneeslike toestand met aanhoudende, onuit­
houdbare lyding en geen vooruitsig op verbetering

Nederland Wettig Wettig 12 Geen Ondraaglike lyding met geen vooruitsig op verbetering

België Wettig Wettig** Geen Volwasse: geen
Kinders: terminaal

Medies hopelose toestand, gepaard met ondraaglike 
geestelike of fisiese lyding

Kanada Wettig Wettig 18 Geen Verskriklike en ongeneeslike mediese toestand, 
gepaard met ondraaglike lyding

Colombië Wettig Wettig 6 Terminale fase Terminale fase van ’n siekte

*	Ondersteunde selfmoord word slegs as ’n misdaad beskou indien die motivering selfsugtig is. Dit hoef nie noodwendig ’n dokter te wees wat die ondersteunde 
selfmoord toepas nie. 

**Medies-ondersteunde selfmoord word as ’n vorm van eutanasie beskou.

VERRUIM JOU BREIN

ADRESVERANDERINGE
•	AP Kerk Meyerton: Kassier:  

Kiewiet Bosman; sel: 083 513 6978.
•	AP Kerk Port Elizabeth: Saakgelastigde:  

Riekie Els; sel: 072 306 2109; Atlanta Singel 26, 
Framesby Uitbreiding, Port Elizabeth 6045.

SKOOLKWARTALE 2022
Tweede kwartaal: 5 April – 24 Junie
Derde kwartaal: 19 Julie – 30 September
Vierde kwartaal: 11 Oktober – 14 Desember

CVO-SKOOLKWARTALE 2022
Tweede kwartaal: 4 April – 24 Junie
Derde kwartaal: 18 Julie – 30 September
Vierde kwartaal: 10 Oktober – 7 Desember

DIE BOODSKAPPER
Wil u graag in Die Boodskapper adverteer? 
Stuur ’n e-pos na boodskapper@apk.co.za indien u 
enige navrae het.

Inskrywing 2022 – Elektronies
Om elektronies op Die Boodskapper in te teken, 
stuur ’n e-pos na boodskapper@apk.co.za en 
ontvang die nuutste uitgawe interaktief en in volkleur 
teen R150 per jaar. 

Lees vorige uitgawes van Die Boodskapper aanlyn 
by: www.apk.co.za/tydskrifte/

BEKENDES IN LONDEN?
Daar is ’n gemeente in Londen. Gee gerus die 
name van u familielede of bekendes wat bediening 
nodig het, aan Francois van der Lith deur. Sy 
kontaknommer is: +44 771 869 8137;  
e-pos: engeland@apk.co.za

Verskyningsdatums 2022

Maand Kopie in by 
Redakteur Verskyningsdatum

Junie 2022 19 April 27 Mei

Julie/Augustus 2022 17 Mei 23 Junie

September 2022 13 Julie 29 Augustus

Oktober 2022 16 Augustus 29 September

November 2022 15 September 27 Oktober

Des. 2022/Jan. 2023 14 Oktober 28 November

Advertensietariewe 2022

Grootte
mm 

(hoogte x 
breedte)

Prys 
(swart & wit)

Volkleur

1/16 blad 40 x 90 mm R200 Nie beskikbaar

1/8 blad 65 x 90 mm R510 Nie beskikbaar

1/4 blad 124 x 90 mm R1 040 R2 300
(slegs b.a.)

1/2 blad 124 x 180 mm R1 800 Nie beskikbaar

Volblad 246 x 180 mm R2 950 Nie beskikbaar

Binne-agter – 1/2 
(indien beskikbaar)

148 x 200 mm Volkleur R3 680

Binne-agter – vol 
(indien beskikbaar)

297 x 210 mm Volkleur R5 460

Agterblad – 1/2 
(indien beskikbaar)

148 x 200 mm Volkleur R4 000

Agterblad – vol 
(indien beskikbaar)

297 x 210 mm Volkleur R6 600

50% afslag op R1 000 en meer indien AP-kerksake geadverteer word. 

FEES- EN OPENBARE VAKANSIEDAE* 2022

5 Junie Pinksterfees

16 Junie* Konsentrasiekampdag

9 Augustus* Openbare vakansiedag

14 Augustus GRA-dag

24 September* Openbare vakansiedag

10 Oktober Krugerdag

30 Oktober Hervormingsfees

16 Desember* Geloftedag

25 Desember* Christusfees

26 Desember* Openbare vakansiedag

AMPTELIK

Wil jy finansieel bydra tot 
Lig in Duisternis Uitgewers?

Ons kry baie navrae oor mense wat graag ’n 
finansiële bydrae tot Lig in Duisternis Uitgewers se 
groei wil maak. Indien dit op jou hart lê, kan jy ’n 

betaling in die volgende bankrekening maak:

Bankbesonderhede:
Rekeningnaam: APK  

ABSA Tjekrekening: 214 014 3068 
Takkode: 632 005 

 
Verwysingsnommer: LiD + selfoonnommer

ONTVANG DIE WOORD

Ek weet hoe dit voel om in die hande van ’n spesifieke 
sonde vasgevang te wees; in die greep van daardie 

verfoeilike sonde-berou-siklus. Ek weet hoe dit voel om 
keer op keer vir dieselfde sonde te val. 

Jy sondig en onmiddellik daarna tref die golwe van self
verwyt en skaamte jou. Hoe kon ek so dom wees om weer 
op dieselfde manier te val?

Daarna kom die vrees: Gaan ek hierdie keer uitgevang 
word? Erger nog: Sê nou maar hierdie laaste keer was 
die strooihalm wat die kameel se rug gebreek het? Sê 
nou maar God besluit nou om sy bewarende hand van 
my af te haal en my te verwerp? 

Hierna volg die selfopgelegde strawwe en nuwe voorne
mens: Ek gaan nóú regmaak – en dan nooit weer nie ... 
(So asof jy jou eie sonde kan uitwis deur iets goed vir 
die koninkryk van God te doen). 

Maar, dan word daardie leeu wat jy met jou sonde gevoed 
het, wakker en weereens is hy honger. Terwyl hy gaap en 
strek, vang jy sy oog en so begin hy weer naderkruip en 
voordat jy jouself kan kry, het jy weer geval ... 

Herken jy dié verskriklike siklus? Sonde, skuldgevoelens, 
verwyte, vrees, selfopgelegde strawwe, die voorneme om 
dit nie weer te doen nie. Sonde ... Sonde ... 

As hierdie siklus lank genoeg aanhou, sal jy noodwendig 
aan Christus se krag begin twyfel. Is dit regtig so dat Hy 
gekom het om die mag van die sonde te verbreek? Was 
Christus se reddingswerk werklik genoeg om my uit die 
kloue van hierdie sonde te red? 

Hierdie wrede siklus sal jou siel doodsmoor; dit maak 
intimiteit met Christus dood. Het jy dit ook al ervaar? 
Miskien is jou sonde iets soos woede of jaloesie, dalk 
het jy ’n probleem met kos. Dalk sukkel jy met seksuele 
versoekings of luiheid, dalk is jou probleem skinder.

As die Here aan ons vryspraak deur Jesus Chris-
tus se offerdood belowe, is daardie vryheid ’n 
realiteit, of is dit net ’n skim op die horison? 
Dít is die groot vraag.

Die antwoord wat die Bybel en talle gelowiges oor die 
eeue heen kan uitroep is: Dit is! Daar ís vryspraak, daar 
ís verlossing. Ja, ons gaan sondaars wees totdat ons die 
dag sterf, maar daardie leeu is nie meer die een wat die 
laaste sê het nie. Hy is gebind, Christus het juis gekom om 
sy mag te verbreek! Jy hoef nie meer ’n slaaf van sonde 
te wees nie. Daar is ’n oop pad na vryheid in Christus. 
Enige iemand kan daardie vryheid kry.

In Matthéüs 26 en 27 is daar twee ander verhale wat 
naas die kruisigingsgebeure vertel word: dié van Judas 
en Petrus. In hierdie twee mense se verhale sien ons 
aan die eenkant waar presies hierdie verskriklike siklus 
eindig en aan die anderkant hoe die pad na die lewe lyk.

Aanvanklik is daar skrikwekkende ooreenkomste tus
sen Petrus en Judas se verhale: Beide worstel met sonde: 
Judas met gierigheid (vgl. Joh. 12:6) en Petrus met trots 
(vgl. Mt. 26:33). By die laaste Avondmaal het Christus 
beide gewaarsku dat die sonde lê en loer (vgl. Mt. 26:21; 
26:30). Hy sê in soveel woorde dat daardie “oënskynlik 

Om deur God gebreek te word1

Ds. Henning Dafel

Skriflesing: Matthéüs 26:21-75

skadelose” sonde-gesindheid van hulle harte, dieselfde 
aand nog gaan veroorsaak dat beide van hulle Hom ter 
wille van hul sonde gaan prysgee. Beide het (v. 47, 74) 
en beide was diep ontsteld oor hulle sonde (vgl. Mt. 
26:75; 27:3-5). 

Petrus, lees ons, het nie eers probeer om sy fout reg te 
maak nie – hy het geweet dit is onherstelbaar. Judas, 
daarenteen, het darem probeer. Hy het berou gekry en 
die dertig silwerstukke teruggevat om Jesus te probeer 
loskoop, maar ook vir hom was dit reeds te laat. Hy kon 
sy oortreding nie regmaak nie.

Judas het in daardie sonde-berou-siklus vasgevang ge
raak en sy verhaal wys ons waarheen hierdie pad lei. Sy 
gewete het hom aangekla en ter dood veroordeel. Hy kon 
nie meer met homself saamleef nie. Die sonde-berou-
siklus het tot sy selfvernietiging gelei!

Hoewel albei se verhale met die afswering van Jesus 
begin, verloop Petrus se verhaal uiteindelik dramaties 
anders! In Johannes 21:15-19 spreek die opgestane 
Here Jesus, Petrus se verraad aan. Drie keer het Petrus 
Hom ontken. Jesus vra drie maal vir Petrus: Het jy My 
waarlik lief? en drie keer antwoord hy: Here, U weet dat 
ek U liefhet.

Aan die einde van die gesprek maak die Here ’n gewig
tige stelling: Petrus gaan ’n lewe van getrouheid lei en 
uiteindelik ’n martelaarsdood sterf. Wat Hy in wese vir 
Petrus sê, is dat hy weer in ’n soortgelyke situasie as 
vroeër gaan beland en dat dit uiteindelik sy lewe gaan 
kos. Hy sê dus dat hy tot aan die einde van sy lewe so 
lief vir die Here Jesus gaan wees, dat hy nie sal huiwer 
om vir Hom te sterf nie (vgl. Joh. 21:18-19). 

Nadat Hy dit alles gesê het, bevestig Hy Petrus se roe
ping met die woorde: Volg my! Hy sê as ’t ware vir hom: 
“Petrus, Ek is nie klaar met jou nie. Ek het nie moed 
opgegee nie. Kom agter my aan.” Petrus en Judas het op 
twee heeltemal verskillende plekke geëindig.

Die vraag waarop ons ’n antwoord moet kry, 
is: Hoe het dit gebeur dat Judas se uiteinde die 
dood en Petrus se uiteinde die lewe is? As ons 
daardie vraag kan antwoord, sal ons hopelik 
self ook agter Petrus kan aanloop en nie op 
dieselfde plek as Judas eindig nie.

Die deurslaggewende verskil tussen die twee verhale is 
die manier hoe elkeen op sy sonde gereageer het. Judas 
se reaksie was spyt oor sy sonde (vgl. Mt. 27:3). Sy spyt 
was groot – gaan kyk mooi hoe hy alles probeer regmaak 
het. Hy het die Here Jesus letterlik met geld probeer 
terugkoop. Hy noem selfs dit wat hy gedoen het, sonde. 
Tog was sy reaksie bloot spyt.

Petrus se reaksie was anders. Ons lees dat toe die haan 
gekraai het, Jesus omgedraai en Petrus in die oë gekyk 
het. Die Here Jesus was deur soldate omring. Hy was 
valslik beskuldig en hardhandig hanteer. Hoewel Hy 
toe nog nie gegesel was nie, was Hy wel bebloed: Hy het 
daar in die tuin van Getsémané bloed gesweet. Nadat die 
haan gekraai het, maak Hy oogkontak met Petrus. Dit 
was die oomblik toe Petrus besef het waarmee hy besig 
is. Daar, terwyl die Here na hom kyk, het Petrus terug
gedink aan Jesus se woorde en besef dat hy op daardie 
oomblik sy Vriend en Meester meer pyn veroorsaak het 
as die soldate en die owerstes. Ons lees dat hy daarna 
buitentoe gegaan en bitterlik geween het. 

Petrus was nie net gekonfronteer met die feit dat hy die 
reëls oortree het nie, hy het agtergekom dat hy sy Here 
leed aangedoen het. Hy het nie bloot spyt oor die gevolge 
van sy dade gehad nie – Petrus was gebreek deur die feit 
dat Hy die Een wat Hom waarlik liefhet, gepynig het. 

Wanneer die Here dan later weer vir Petrus vra: Het jy 
My waarlik lief? weet Petrus al te goed dat die Een wat 
hy verraai het van sý kant af kom om sy sonde ongedaan 
te maak (vgl. Joh. 21:15-19).

Anders as Judas, was Petrus nie besig met selfbehoud 
nie. Judas het probeer regmaak. Hy het die gevolge van 
sy sondige hart probeer wegwerk en so het hy in hierdie 
sonde-berou-siklus verstrengel geraak.

Petrus daarenteen is deur sy Meester tot die besef ge
bring dat daar net een manier is om hulle verhouding te 
herstel: Hy moes alles wat hy gedoen het in gebroken-
heid voor sy Meester se voete gaan lê. Deur die Gees en 
deur die Here se woorde, het God Petrus gebreek. Dit 
was eers toe Petrus met ’n gebroke gees voor God gaan 
staan het, dat daar herstel tussen hom en God gekom 
het. Daar was nie verduidelikings en regverdigings en 
verskonings nie. Daar was nie ’n vingerwysery gewees 
nie. Daar was net gebrokenheid. 
________________________________________________________________

1	 ’n Preek n.a.v. ’n preek deur Nathan Lino: www.bit.ly/3Pe6vgH

“’n Mens kan van buite-af oor selfmoord nadink 
of jy kan van binne-uit selfmoord in die oë kyk – 
onder leiding van die Heilige Gees.”

’n Persoonlike vertelling
Dit was 1999, indien ek reg onthou – die jaar toe ek my 
eie, persoonlike briefie geskryf het om aan my gelief-
des te verduidelik waarom ek my lewe wou neem. Ek 
vertel doelbewus uit die mynskagte van my geheue, om 
daarmee aan te dui dat die Skrifgebonde berader, June 
Hunt, reg is as sy sê: “Daar ís hoop wanneer die lewe 
sonder hoop lyk.” Die dokumentasie is beskikbaar vir 
diegene wat na kliniese bewyse soek. Dit is egter van 
meer as twintig jaar gelede. Om uit die geheue te vertel, 
so reken ek, bewys dat jy regtig nie so ver hoef te gaan 
nie. Ná daardie dag wat ek selfmoord wou pleeg, is daar 
vir ons huwelik nog drie kinders gebore. ’n Magister- en 
’n doktorsgraad is verwerf. Menige jare se doseerwerk, 
preekwerk, verbondsonderrig, huisbesoeke en vele meer 
in diens van die Here, het gevolg. Vandag is ek al oupa.

Hoe weet ’n mens?
Eintlik is die definisie eenvoudig: “Selfmoord is ’n doel-
bewuste daad om jouself direk of indirek dood te maak.” 
Sielkundiges wys graag op die “uiterste toestand van 
uitsigloosheid” waarin ’n mens verkeer. Jy voel iets soos: 
Ek kan net nie meer nie. Vir jou gevoel kan niemand 
jou help nie, gaan niks verander nie en is daar net nie 
meer hoop oor nie. Jy het regtig hulp nodig, as enige 
van die volgende van jou waar is:

•	 Jy het jou selfmoord al beplan, gereed om dit enige 
dag te kan uitvoer.

•	 Jy koester selfmoordgedagtes, terwyl jy alkohol en 
dwelms gebruik.

•	 Jy kan nie meer eet of slaap nie.
•	 Jy lees dalk hierdie artikel as jou laaste kans, voor jy 

tot selfmoord oorgaan.

•	 Jy beleef moontlik terugflitse van vorige traumatiese 
ervarings.

•	 Jy sukkel om te sê wat jy in bepaalde tydgleuwe doen, 
aangesien jy uitsny.

•	 Jy beleef erge depressie gekombineer met erge angs. 

Verstaan die Here?
Natuurlik! Sonder enige twyfel verstaan die Here. Waar-
om anders lui die sesde gebod: “Jy mag nie doodslaan 
nie”? In ’n sondige wêreld is dit presies wat gebeur. Mense 
maak ander of hulself dood, terwyl God ons geskape het 
om te lewe en terwyl die Here Jesus mens geword het, 
sodat jy vir ewig mag lewe. Deur die troosvolle werking 
van die Heilige Gees breek die besef deur: Ek is gemaak 
vir die ewige lewe!

Onder die oppervlakte
Die redes om selfmoord te pleeg, verskil. Navorsers ver
tel van twee soorte redes: Daar is redes waar jy moeg en 
moedeloos asseblief tog net ’n einde wil maak aan die 
swaar, die seer, die pyn en lyding, die uitmergeling van 
die aanvegting. Ander redes vir selfmoord kom neer op 
’n desperate noodroep om hulp. Indien jou rede in die 
eerste groep val, is jy waarskynlik konstant depressief en 
sonder hoop. Indien jou rede in die tweede groep val, 
voel jy bes moontlik nie in beheer van jou lewensituasie 
nie. Jy sukkel om die volle omvang van jou probleme 
met ander te deel.

Soorte selfmoord 
In die Bybel word selfs van verskillende soorte selfmoord 
vertel: (1) Die bekendste selfmoord: Matthéüs 27:3, 
5 – Judas, wat die Here Jesus verraai en homself daarna 
opgehang het; (2) Ondersteunde selfmoord: 1 Samuel 
31:4 – Saul wat in sy wapendraer se swaard geval het; (3) 
Simboliese selfmoord: 1 Samuel 31:5 – Saul se wapendraer 
wat uit eergevoel en meelewing toe ook op sy eie swaard 
geval het; (4) Selfmoord oor tyd, deur selfvernietigende 

Daar ís hoop!
Prof. Johan Bosman

HOOFARTIKEL

gedrag: Spreuke 14:12 – Daar is ’n weg wat vir ’n mens reg 
lyk, maar die einde daarvan is weë van die dood; (5) Oer
oue ongehoorsaamheid aan God: Génesis 2:16-17 – En 
die Here God het aan die mens bevel gegee en gesê: Van al 
die bome van die tuin mag jy vry eet, maar van die boom 
van die kennis van goed en kwaad, daarvan mag jy nie eet 
nie; want die dag as jy daarvan eet, sal jy sekerlik sterwe.

Feite en Fabels
’n Mens kan van buite-af oor selfmoord nadink of jy kan 
van binne-uit selfmoord in die oë kyk – onder leiding 
van die Heilige Gees. Waarvan jy ten diepste oortuig 
is, bepaal die koers van jou besluitneming en optrede. 
Bybelmense volg graag die wysheid van die Gees in 
onder meer Spreuke 13:14: Die onderrig van die wyse 
is ’n fontein van die lewe, om die strikke van die dood te 
ontwyk. Hoewel selfmoord verband hou met leuenge
dagtes en bedrieglike emosies, help allerhande fabels in 
die naam van die Heilige Gees ook nie. Eerlike antwoorde 
is dus nodig:1

Is selfmoord die onvergeeflike sonde? – vergelyk Markus 
3:29. “Nee.” Net iemand wat die Here Jesus as Verlosser 
en Saligmaker verwerp, verbeur die ewige lewe (vgl. 
Joh. 14:6). Lees ook Heidelbergse Kategismus Sondag 1, 
vraag en antwoord 1.

Is selfmoord ’n genetiese probleem wat jy van jou voor
geslagte oorgeërf het? Raadpleeg daaroor jou mediese 
dokter/psigiater. Sover my kennis strek, kon die mediese 
wetenskap oorerflikheid nog nie uitsonder as ’n unieke, 
afsonderlike oorsaak vir selfmoord nie. Familiegeskie
denis kan wel jou risiko verhoog. Tog word daar telkens 
met ’n veelheid van faktore rekening gehou. 

Is elkeen wat selfmoord pleeg sielsiek? Eerlikheid gebied 
die antwoord: “Nee”. Ook hier is dit nodig om te besef 
dat psigiese probleme alleen, nie tot selfmoord aanlei
ding gee nie. Trouens, die meeste mense met psigiese 
toestande pleeg nie selfmoord nie, hoewel akademiese 
navorsing aan die begin van die een-en-twintigste eeu 
suggereer dat die grootste meerderheid van selfmoorde 
moontlik met psigiese toestande verband kan hou.2

Is dit so, dat mense “wat sê” dat hulle selfmoord oor-
weeg, dit nooit “doen” nie? Blykbaar waarsku rondom 
80% van mense wat selfmoord oorweeg hul geliefdes 
oor hulle voorneme. As jy dus selfmoord “praat” is dit 
belangrik om jouself ten volle ernstig op te neem. As 
jou huismense nie na jou wil luister nie, kontak asseblief 

jou mediese dokter, leraar of beraders soos beskikbaar 
by www.acbcafrica.co.za/find-a-counsellor/. 

Daar is ook noodnommers vir hulp 
beskikbaar, soos: 0800 567 567 / 

0800 456 789 / 0800 70 80 90 / 0861 435 787.

Probeer mense wat selfmoord pleeg maar net aandag 
trek? Daar is beslis verskille tussen ’n aandagvraat en 
iemand met die intense nood aan lewenshulp. Selfmoord 
vertel van ’n breekpuntsituasie. ’n Toestand ontstaan 
waar jy net nie meer aan oplossings vir jou probleme 
kan dink of iets in daardie rigting kan sien nie. Net 
mooi niks wil blykbaar uitwerk nie. Tog skep die poging 
tot selfmoord heel dikwels die eerste geleentheid waar 
kundige hulp ingeskakel word.

Jou veiligheid 
Verlies, afsondering van mense (eensaamheid), onge
neeslike siekte, mishandeling, sielkundige versteuring 
en ’n oormaat aan skuld, kan vervleg om jou heeltemal 
te oorweldig. Psalm 46:2 wys ons ’n beter weg uit die 
“dorings en distels” van hierdie lewe: God is vir ons ’n 
toevlug en sterkte; as hulp in benoudhede is Hy in hoë 
mate beproef. Dit is so jammer wanneer ons dit miskyk, 
of nie daaraan dink nie. Ongelukkig kan ’n mens sulke 
woorde ook nog verdraai. Byvoorbeeld, jy kan God se 
almag verdraai asof Hy ’n despoot sou wees. So reken 
jy dan dat God nie in jou belangstel nie en niks aan 
jou situasie wil doen nie. Boonop kan jy selfs reken dat 
God onregverdig is, wat van Hom, in jou gemoed, ’n 
sadis en ’n boelie maak. In plaas van veilig, voel jy baie 
negatief oor God.

Vader, Seun en Gees
Bybelse insig bring jou op ’n ander spoor. Nie eers die 
slegste sleg hier op aarde maak dat jy jou rug op God wil 
draai nie. Inteendeel. By die Vader in die hemel voel jy 
werklik veilig. Die Here Jesus verseker jou van sy red
dende genade. Die Heilige Gees maak selfs vertroostend 
in jou woning. God is beslis nie jou vyand nie, al sê jou 
situasie dalk so, al vertel jou gevoelens ook vir jou so, 
ja, selfs al verdink jy Hom doelbewus. Hy is ’n toevlug 
en sterkte. LIG IN DUISTERNIS

________________________________________________________________

1	 Vgl. J. Hunt, Biblical Counseling Keys on Suicide Prevention: Hope when life 
seems hopeless, (Dallas, TX: Hope for the Heart, 2008).

2	 J.M. Bertolote and A. Fleischmann, “Suicide and psychiatric diagnosis: A 
worldwide perspective,” World Psychiatry (2002): 1:181-18.; G. Arsenault-
Lapierre et al., “Psychiatric diagnoses in 3275 suicides: A meta-analysis,” 
BMC Psychiatry (2004): 4:37, doi: 10.1186/1471-244X-4-37. 

JUNIE 2022  7



Ons kan die probleem soos volg uiteensit:

Aanname 1:	 As God almagtig, alwetend en 
goed is, sal Hy boosheid keer.

Aanname 2:	 Boosheid is ’n waarneembare 
werklikheid.

Gevolgtrekking:	 Aangesien boosheid ’n 
werklikheid is en klaarblyklik 
nie gekeer word nie, is daar 
nie ’n almagtige, alwetende, 
goeie God nie.

Bogenoemde is filosowe se mymeringe oor die probleem 
van boosheid. Ons moet egter nie die fout maak om te 
dink dat hierdie probleem net op witborde aangetref 
word nie. Watter Christen het nog nie in sy hart gevra 
nie: “Waarom, God?” Die moeder wat staan by ’n oop 
graf, die slagoffers van molestering, hulle wat moet ag
terbly ná ’n geliefde se selfmoord, sondaars wat uitroep 
om bevryding – hulle almal ken die probleem so goed 
soos die geleerdes en selfs beter. 

Nog ’n fout wat ons kan maak is om die probleem te 
benader asof God niks daaroor te sê het nie. Die hele 
Bybel gaan oor die probleem van boosheid. Hoe sal 
God daaroor triomfeer? Deur Jesus Christus. Dit is die 
fokuspunt van die ganse Skrif. 

Wat die Skrif ons leer
Die Amerikaanse dogmatikus, John Frame, wys ons op 
twee sake:1

1.	 Die probleem van boosheid bly uiteindelik ’n misterie.
2.	 God gee ons tog verskillende “perspektiewe” op sy 

redes vir die bestaan daarvan.

Die Here gee nie vir ons ’n finale intellektueel bevredi
gende antwoord nie. Hy skuld ons dit ook nie. God het 
sy redes, maar Hy hoef nie vir ons te sê wat dit is nie. 
Tog gee Hy vir ons verskillende “perspektiewe” op die 
saak. Frame wys ons op drie perspektiewe:

Ons oordeel nie namens God nie. Hy maak die reëls en 
daarom oordeel Hy. Ons sien dit in Job. Toe Job gevra 
het vir ’n regsaak met God, het God hom dit toegestaan, 
maar dit het bietjie anders verloop as wat hy verwag het. 
Die Here ag dit nie nodig om Homself teen Job te verde
dig nie. Inteendeel! Job is die een wat verantwoording 
moet doen vir sy woorde (vgl. Job. 38). Die uiteinde van 
die storie is dan ook dat Job bely: 

Volgens hoorsê het ek van U gehoor; maar nou 
het my oog U gesien. Daarom herroep ek en het 
berou in stof en as (Job. 42:5-6).

In Romeine 9 skryf Paulus ook oor die probleem van 
boosheid. In vers 14 vra hy of daar onreg by God is omdat 
Hy Esau gehaat het nog voor hy gebore is. Hy antwoord: 
Nee, stellig nie! Maar hoekom nie? Hy verduidelik in 
vers 15: Want aan Moses sê Hy: Ek sal barmhartig wees 
oor wie Ek barmhartig wil wees en My ontferm oor wie 
Ek My wil ontferm. Die Here maak die reëls – nie ons 
nie. Hy is die maatstaf vir Homself. Die mens wat dan 
nog met God wil redekawel, is soos ’n kleipot wat vir 
die Pottebakker vra waarom hy so gemaak is (vgl. Rom. 
9:20-21).

Situasioneel: Die grootsheid van God se verhaal
Die ganse wêreldgeskiedenis het ten doel om God te 
verheerlik. Christus se gehoorsaamheid aan sy Vader, sy 

God en boosheid
Is daar ’n kinkel in die kabel van ons geloof?
Pieter van Deventer

Die probleem van boosheid het te doen met die skynbare teenstrydigheid tussen die bestaan van ’n almagtige, 
alwetende, goeie God aan die een kant, en die bestaan van boosheid aan die ander kant. 

kruisdood, sy verlossing van sondaars, sy genoegdoening 
vir ongeregtigheid, God se triomf oor ongeregtigheid – 
dit alles verheerlik die Here. Dit vorm deel van ’n groter 
prentjie wat inderdaad mooi is. 

Dit is een van die redes waarom God slegte dinge (ja, 
selfs sonde) toelaat: Sodat Hy daardeur verheerlik kan 
word. Kyk byvoorbeeld na Romeine 9:17: Want die Skrif 
sê aan Farao: Juis hiervoor het Ek jou laat optree, dat Ek 
in jou my krag kan toon en dat my Naam verkondig kan 
word op die hele aarde. God laat dus slegte dinge toe 
(Hy verhard Farao se hart) sodat Hy Homself daardeur 
kan verheerlik. 

Natuurlik het ons nog vrae: Kan God Homself nie ver-
heerlik sonder om soveel boosheid toe te laat nie? Hoe 
kan Hy sy heerlikheid laat verkondig deur iets wat teen 
sy karakter skree? Kan God nie sy heerlikheid verkondig 
sonder om klein babatjies te laat ly nie? God gee nie vir 
ons ’n finale antwoord op hierdie vrae nie (dit bly ’n 
misterie). Ons kan wel getroos word deur die woorde 
van Romeine 8:28: 

En ons weet dat vir hulle wat God liefhet, alles 
ten goede meewerk, vir hulle wat na sy voorneme 
geroep is. 

God se redes bly ’n misterie. Ons kan egter weet dat selfs 
slegte dinge deur God ingespan word om sy eer te dien.

Eksistensieel: God gee vir ons ’n nuwe hart
Die natuurlike mens sukkel om God se soewereiniteit te 
aanvaar. Hy kan nie aanvaar dat God die reëls maak nie. 
Hy wil nie glo dat God Homself hierdeur verheerlik nie. 
God bring egter ’n eksistensiële verandering: Hy gee vir 
ons ’n nuwe hart. Dit laat ons toe om nuut oor lyding te 
dink. Dit is nie asof ons lewe oornag maanskyn en rose 
word nie, maar met geloofsoë sien ons God se heerlik-
heid raak. Met ’n veranderde hart kan ons aanvaar dat 
God die reëls maak.

In Psalm 73 worstel Asaf met die probleem van boos-
heid. Hy skryf in vers 2: ... wat my aangaan, my voete 
het amper gestruikel, my voetstappe het byna uitgegly. 
Waarom? Want die goddelose mense is voorspoedig 
(vers 3-12). Asaf wonder watter nut daar dan eintlik 
in ’n godvresende lewe is. Hy skryf: Waarlik, tevergeefs 
het ek my hart rein gehou en my hande in onskuld gewas 

(v. 13). Hy vertel dan ook dat hyself – die godvresende 
een – teenspoed ervaar. Hoe kan dit wees? 

Asaf se worstelinge word egter nie daar gelaat nie. Hy 
skryf dat dit moeite was om hierdie dinge te verstaan: 
... totdat [hy] in die heiligdomme van God ingegaan en 
op hulle [goddelose se] einde gelet het (v. 17). Wanneer 
hy in God se teenwoordigheid ingaan, dan word sy hart 
verander om later in die Psalm te sê: 

U het my regterhand gevat. U sal my lei deur u 
raad en my daarna in heerlikheid opneem. Wie 
het ek buiten U in die hemel? Buiten U begeer 
ek ook niks op die aarde nie. Al beswyk my vlees 
en my hart – God is die rots van my hart en my 
deel tot in ewigheid (v. 23-26).

In die teenwoordigheid van die Here kan Asaf berus. 
En daar – in die heiligdomme van God, met ’n nuwe 
hart – is vir my en jou ook rus. Daar besef ons dat ons 
nie al die antwoorde het nie. Daar aanvaar ons die Here 
se verhewe goedheid.

Berus in die misterie
Te veel teoloë en filosowe is bereid om dit wat die Bybel 
leer, op te offer ten einde ’n intellektueel bevredigende 
antwoord op die probleem van boosheid te vind. Dit is 
nie die regte benadering nie. As God ons met ’n misterie 
laat, berus ons in sy besluit. Laat ons nie probeer om 
die misterie op te klaar en in die proses God se Woord 
ondermyn nie.

Maar hoe nou? Moet ons nou net “blindelings glo”? Is 
daar wel ’n kinkel in die kabel van ons geloof? Volstrek 
nie. ’n Misterie is nie dieselfde as ’n teenstrydigheid nie. 
Vir ’n misterie is daar ’n oplossing, maar God het nie die 
oplossing aan ons bekendgemaak nie. Hy het sy redes, 
maar Hy gee dit nie vir ons nie.

Dat daar egter dinge is wat ons nie kan verklaar nie, is 
heeltemal in lyn met ’n Bybelse wêreldbeskouing. As 
God werklik so groot is soos die Bybel leer, dan kan ons 
verwag dat Hy dinge sal doen wat ons nie verstaan nie. 
Soos God self in Jesaja 55:8-9 sê: Want my gedagtes is nie 
julle gedagtes nie, en julle weë is nie my weë nie, spreek die 
Here. Want soos die hemel hoër is as die aarde, so is my 
weë hoër as julle weë en my gedagtes as julle gedagtes.
________________________________________________________________

1	 John M. Frame, Apologetics: A Justification of Christian Belief (P&R:2015), 
173-188.

LIG IN DUISTERNIS

Die kruisdood – selfmoord?
Een van die maniere waarop die wêreld probeer om 
ons beskouing van die Here Jesus af te breek, is met die 
bewering dat sy sterwe aan die kruis eintlik selfmoord 
was. Dit is veral die voorstanders van begeleide self
moord wat hierdie verskriklike dwaling aangryp as 
motivering waarom dit nie vir ’n Christen sonde is om 
sy eie lewe te neem nie.

Begeleide selfmoord of selfdood met hulp beteken dat 
’n mens die besluit geneem het om sy eie lewe te neem, 
maar in die proses gebruik hy ander mense om dit vir 
hom deur te voer. Hier kan gedink word aan ’n kanker
lyer wat ’n dokter of verpleegster versoek om hom of 
haar ’n sogenaamde “genadige inspuiting” te gee sodat 
hy kan sterf. Of iemand kan sy selfdood so beplan dat 
hy ’n ongelaaide vuurwapen op ’n polisieman rig en 
dan deur die polisie doodgeskiet word – sy bedoeling 
was om te sterf, maar hy het iemand anders die sneller  
laat trek.

Op dieselfde wyse, so redeneer hulle, het die Here Jesus 
sy eie lewe geneem. Volgens hulle het alles vir Hom ook 
te veel geword en Hy het lank voor die kruisiging al van 
selfmoord gepraat. Johannes 8:21 en 22 is dan die bewys: 

En Jesus het weer vir hulle gesê: Ek gaan weg, en 
julle sal My soek en in julle sonde sterwe. Waar Ek 
gaan, kan julle nie kom nie. Toe sê die Jode: Hy 
sal Homself tog nie om die lewe bring nie, omdat 
Hy sê: Waar Ek gaan, kan julle nie kom nie?

Wat hierdie argument verder versterk, is die feit dat die 
Here Jesus Homself nie tydens sy verhore verdedig het 
nie (vgl. Mt. 27:14; Mk. 14:61). Dit laat die voorstanders 
van begeleide selfmoord sê dat die Here Jesus vasbeslote 
was om te sterf en daarom het Hy niks gesê om Homself 
te verdedig nie. Hulle beweer dat Hy opgetree het soos 
iemand wat wou sterf en eintlik maar die Joodse Raad 
en die Romeine gebruik het om Hom dood te maak.

Skrifkennis en Skrifbeskouing
As gelowiges mag ons nooit Skrifgedeeltes in isolasie 
gebruik nie – dit is dan wanneer dwaalleer sy vastrap
plek in ons harte kry. Om hierdie argumente te weerlê, 
is Skrifkennis en die regte Skrifbeskouing nodig.

Wat baie duidelik sigbaar word in die argumente wat vir 
begeleide selfmoord aangevoer word, is dat die agente 
daarvan nie die eenheid van die Skrif in ag neem nie. 
Die optrede van die Here Jesus staan nie los van die 
sonde in die Paradys en al die profesieë oor sy koms 
nie en kan nie as sodanig hanteer word nie. Die Ou 
Testament lewer ’n kragtige getuienis van wat die Here 
Jesus werklik hier op aarde moes kom doen. 

Die doel van sy koms
Omdat alles in die Bybel deel vorm van een groot geheel, 
een groot verlossingsplan, moet die sending en optrede 
van die Here Jesus teen die agtergrond van Génesis 3 
verstaan word. Ná die sondeval draai die groot magtige 
God nie sy rug op die mens nie, maar beloof om Ie-
mand te stuur wat die slang se kop sal vermorsel (v. 15). 
Regdeur die Ou Testament word hierdie belofte keer op 
keer herhaal in die geskrifte van Moses, die Psalms en 
die profete (vgl. Lk. 24:24, 44).

Die kruisdood –  
selfmoord of offer?
Ds. Willem van Schalkwyk

Daar is maar altyd vyande van die evangelie wat sal probeer om die hart van ons geloof uit te ruk. Deur die 
eeue het Satan hierdie mense gebruik om die optrede, leer en lewe van die Here Jesus te bevraagteken en aan 
te val. As die wêreld Christus kan diskrediteer en dit kan regkry dat ons met vraagtekens na “die Man aan die 
kruis” kyk, word dit baie makliker om die Christendom se fondamente te ondergrawe.

Vanuit die Ou Testament is die opdrag van die Here 
Jesus duidelik: Hy moet die slang se kop vermorsel – die 
duiwel verslaan – en Hy moet aarde toe kom om vir die 
sondes van al God se uitverkore kinders te betaal. 

Die wyse van betaling
Die sonde van die mens het vir ons die dood, die ewige 
dood, die hel gebring. Omdat die mens ná die sondeval 
met sy eie bloed – sy eie lewe – vir sy sonde moes betaal, 
kon dit nie anders as dat die Here Jesus met sy bloed – sy 
lewe – vir ons betaal nie. Hy moes in ons plek kom staan 
en al die toorn van God oor ons sondes dra – anders 
was ons verlore in ons sonde.

Dit gaan hier oor die bloed van die Here Jesus. Sy bloed 
moes vloei sodat ons deur Hom gered kon word (vgl. 
Rom. 5:9; Kol. 1:14).

Die kruisdood – ’n offer
Die Vader het die Seun na die aarde gestuur met die 
uitsluitlike opdrag om vir sy kinders se sondes te betaal. 
Die feit dat die Here Jesus hierdie opdrag kom uitvoer, 
is beslis nie selfmoord nie, maar ’n ontsaglike offer aan 
sy kant. Hy het Homself verneder en al die hemelse 
majesteit wat Hy by die Vader gehad het, agtergelaat 
(vgl. Filip. 2:6) en aan sy skepsels gelyk geword (v. 7). 

En hier: ... in die gedaante gevind as ’n mens het 
Hy ... gehoorsaam geword tot die dood toe, ja, die 
dood van die kruis (v. 8).

Dit is geweldig belangrik om hierdie saak te verstaan: 
Die Here Jesus wou nie sterf nie, Hy moes sterf. Juis 
daarom is dit so ’n ontsaglike groot offer.

Dan is ons verlore
Selfmoord is ’n oortreding van die sesde gebod. In die 
sesde gebod maak die Here dit baie duidelik dat alle lewe 
in sy hande is en dat net Hy die reg het om ’n lewe te 
neem. Juis daarom is dit ondenkbaar dat die Here Jesus 
selfmoord sou pleeg, want Hy het geen sonde gedoen 
nie (vgl. 2 Kor. 5:21). Die agente vir begeleide selfmoord 
moet baie mooi dink voordat hulle mense met hierdie 
goedkoop argumente na hulle dood probeer begelei. 

As die Here Jesus selfmoord gepleeg het, het Hy sonde 
gedoen en dan is daar geen hoop of troos in hierdie 
lewe of vir die lewe hierna nie. As Christus selfmoord 
gepleeg het, is ons almal verlore.

Met al die bogenoemde as agtergrond kan ons teenoor 
die agente vir begeleide selfmoord getuig: Moenie die 
Skrif misbruik om sake wat duidelik in stryd met die 
Woord van God is, te probeer regverdig nie.

Johannes 8:21 e.v. leer nie dat die Here Jesus selfmoord 
beplan het nie. In daardie gedeelte word dit baie duidelik 
dat Hy die doel van sy sending na die aarde verstaan het 
en dat Hy geweet het dat Hy móét sterf en dat Hy dan 
weer na die Vader sal gaan.

Ook die argument oor sy stilswye tydens sy verhore, hou 
nie water nie, want honderde jare voor Christus het die 
Vader dit al in Jesaja 53:7 gesê: My Seun sal stil wees soos 
’n skaap voor sy skeerders en Hy sal sy mond nie oopmaak 
om Homself te verdedig nie. Die Here Jesus swyg voor sy 
aanklaers en sê niks oor al die valse getuienis wat voor 
Hom gegooi word nie – nie omdat Hy niks gehad het 
om te sê nie, nie omdat Hy eintlik selfmoord beplan 
het en toe stilgebly het en gehoop het dat hulle Hom 
gaan doodmaak nie, máár omdat Hy gehoorsaam was 
aan die Vader wat Hom gestuur het om vir die sondes 
van sy kinders te kom betaal. Sy swye en die feit dat 
Hy Homself nie verdedig het nie, was ’n uiterste daad 
van gehoorsaamheid.

Laastens, Christus het ook nie begeleide selfmoord be
plan omdat Hy nie meer kans gesien het vir die lewe nie 
of omdat Hy niks meer oorgehad het om voor te lewe nie. 
Hy het juis gesterf sodat ons kans kan sien vir die lewe. 
Ja, sodat die lewe vir ons ’n vreugde kan wees. Mense 
wat selfmoord pleeg, wil nie meer leef nie. Christus wíl 
leef, daarom het Hy ook uit die dood opgestaan.

Christus Jesus het die grootste offer denkbaar vir sy kin
ders gebring deur Homself oor te gee om gekruisig te 
word. Wie hierdie versoeningsdood van ons Heiland wil 
misbruik om hul eie sonde te regverdig, sal rekenskap gee 
voor dié God wat hemel en aarde gemaak het. LIG IN DUISTERNIS

Adverteer in Die Boodskapper! 
Vir meer inligting: boodskapper@apk.co.za

JUNIE 2022  11



Selfmoord in die gesin is in baie gevalle die eensaamste 
trauma om te beleef. Jy probeer alleen aan ’n las dra 

wat vir een mens te swaar is. Al kan niemand werklik 
die diepte van hulle wat agterbly se pyn verstaan nie, 
beteken dit nie dat God nie tog mense soos ek en jy kan 
gebruik om die las te help dra nie. Hier is ’n paar wenke.

Die tsunami
Selfmoord is soos ’n tsunami wat jou emosionele kuslyn 
vir altyd verander.1 Anders as by ander bedroefdes, is 
daar by dié wat agterbly ná selfmoord die addisionele 
pyn van onbeantwoorde vrae, moontlike verwyte en 
selfverwyte, skuldgevoelens en skaamte oor wat ander 
mag dink.

Juis in sulke omstandighede weerklink die roeping 
van die kerk (ek en jy): Dra mekaar se laste en vervul 
so die wet van Christus (Gal. 6:2).

Drie fases van rou
Dit is belangrik om te besef dat wanneer lidmate wie 
se geliefde selfmoord gepleeg het, jou naby hul stuk
kende harte toelaat, jy as ’t ware heilige grond betree 
wat met groot deernis en respek betree moet word. 
Dan is wyse woorde of selfs Bybelse waarhede nie so 
op die voorgrond, soos net die eenvoudige betoning 
van Jesus-liefde nie. ’n Handdruk en ’n sit en luister in 
stilte, kan meer waarde dra as pogings om die tragedie 
te probeer verklaar. Onthou: Die oorlewendes kan in ’n 
tweestryd verkeer om óf mense te vermy omdat hul seer 
het, óf tyd saam met mense deur te bring omdat hulle 
ondersteuning nodig het. Moenie wegbly omdat jy nie 
weet wat om te sê nie en moenie raad probeer gee oor 
dit wat jy nie werklik kan verstaan nie.

Hoewel elke oorlewende se ervaring van rou uniek is, is 
daar tog sekere reaksies wat ons kan verwag. Dr. Henk 
Gous2 beskryf drie fases van rou wat die oorlewendes 
beleef: die skokfase, die soektogfase en die saamleeffase. 

Op die toneel
Die skielike dood van ’n geliefde skok jou só, dat dit 
moeilik is om kalm op te tree. Fisies kan ons reaksies van 
verwarring, huil, disoriëntasie, moegheid, rusteloosheid, 
ronddwaal en slapeloosheid verwag. Vreemde gedrag is 
normaal vir bedroefdes, wat wissel tussen depressie en 
koorsagtige besigwees. Geloofsbelewenisse kan wissel 
van naby God voel tot niks voel nie. Daar kan selfs 
gevoelens van woede en aggressie teenoor God wees.

Moenie te vinnig reageer nie. Onthou hoe lank Job met 
God geworstel het voordat hy insig gekry het. Nou is 
die tyd om te help met praktiese take soos etebedie
ning, begrafnisreëlings en dokumentasiewerk. Dr. Gous 
vertel hoe iemand wat aangebied het om die telefoon te 
beman en boodskappe te neem, vir hulle van onskatbare 
waarde was.

Die volgende kwessies maak die verwerking van self-
moord moeilik:

•	 Die geheimsinnige en soms gewelddadige wyse 
waarop die geliefde sterf.

•	 Die aanloop tot selfmoord wat skuldgevoelens, 
selfverwyt en vrees aanwakker.

•	 Die onbeantwoorde vrae en geloofsvrae soos 
waarheen die oorledene ná sy dood is.

•	 Die vrees vir veroordeling of minagting deur ander.
•	 Die betrokkenheid van die polisie en die gevoel dat 

dit ’n oortreding was.
•	 Die gebrek aan privaatheid – polisie, medici, 

fotograwe en die pers.
•	 Verskille met betrekking tot die gesinslede se 

rouproses.3

Die begrafnis
Die feit dat mense selfmoord pleeg, verander nie ons 
liefde vir hulle; wat hulle vir ons beteken het; die bydrae 
wat hul lewens gemaak het of die feit dat ons hulle nage
dagtenis moet eer en hul lewens moet vier nie. Wanneer 

Hulp aan dié wat agterbly
Ds. Wimpi Burger

mense selfmoord pleeg, beteken dit nie dat hulle ons 
nie liefgehad het of ons nie vir hulle belangrik was nie.

’n Begrafnis ná ’n selfmoord is baie moeilik vir die oor-
lewendes, maar terselfdertyd baie genesend. Mense wat 
magteloos voel, kry ’n geleentheid om te groet. Vriende 
en familie kry kans om uiting te gee aan verlange en 
seerkry. Die Bybelse waarheid dat “geen dood” ons van 
Jesus kan skei nie, bring bedroefdes in die roudiens na 
Hom wat werklik kan troos. Benut elke aspek van die 
begrafnis as ’n hulpmiddel tot genesing uit God se hand.

Hoekom?
Ná die begrafnis, wanneer die lewe vir baie aangaan, 
worstel die wat agterbly in hul soektogfase na antwoorde. 
Dr. Gous skryf dat selfmoord baie swaar is om te aanvaar 
en te verstaan. Slagoffers gaan baie keer in hul gedagtes 
deur sulke donker dieptes, dat selfmoord vir hulle na 
die enigste uitweg lyk. Hy sê dat selfmoord oorlewendes 
met byna ondraaglike gevoelens van skuld en selfverwyt 
laat. Hoewel dit onrealisties is om te tob of iemand die 
tragedie sou kon verhoed, is daar tog maniere om iets 
van die vrede te kry waarna oorlewendes smag. Dr. Gous 
stel voor dat geliefdes hul moontlike “bydrae” tot die 
selfmoord teenoor die Vader kan bely en die vergifnis 
van Jesus Christus kan ontvang.

Dr. Gous stel vier doelwitte voor wat die oorlewendes kan 
help in hul soektog na antwoorde: 1) Kry ’n begrip van 
depressie en selfmoord; 2) Kry ’n balans in jou emosies 
en gevoelens; 3) Fokus op jou herverbintenis met God, 
en 4) kry hulp by jou ondersteuningsnetwerk.

Emosionele impak
Daar moet ’n balans tussen die pyngedagtes en posi
tiewe herinneringe kom, sodat die hartseer nie die wat 
agterbly, verswelg verswelg nie. Mans kies soms die kort
pad wanneer hulle die trane, herinneringe en om oor 
die oorledene te praat, vermy. Dr. Gous sê dié kortpad 
word die langste van almal, want onverwerkte emosies 
word lewenslange vreugdelose spanning. Emosies word 
innerlik verwerk wanneer jy huil, nadink, tyd vir herin
neringe (soos foto’s) maak en met God praat. Emosies 
word ook verwerk wanneer jy mense toelaat om jou te 
help om jou emosies te orden. As jy jou woedeuitbars
tings ondersoek en agterkom dat dit dalk hartseer en 
pyn is wat ontplof, kan jy met meer begrip optree.

Die selfmoord van ’n kind kan geweldige spanning in 
die huwelik van die ouers meebring. As man en vrou nie 

vir mekaar die ruimte gun om elkeen op sy eie tyd en 
manier te rou nie, kan verwyte ’n huwelik knou. As daar 
nie ’n besluit geneem word om mekaar te ondersteun nie, 
kan daar nie wedersydse ondersteuning wees wanneer 
die een sterk en die ander swak is nie, en andersom. 

Herverbintenis met God
Pyn skeur geloof.4 Dit is vertroostend dat die Here die 
lang en moeisame pad saam met sy kinders wat rou, stap. 
Langs die pad gee die Here insigte wat die ondraaglike 
draaglik maak. Hoe moeilik dit ook al mag wees ... dit 
is onmoontlik om rousmart te verwerk as jy nie aan-
houdend met jou Vader daaroor praat nie.5 Soms is ’n 
gebed met die woorde: “Ag, Here!” genoeg.

Ondersteuningsnetwerk
Die fout wat ons soms maak, is om “dra mekaar se laste” 
te verstaan as “dra ander se laste”. Die implikasie is dat 
ons huiwerig is om hulp te vra as ons las te swaar word. 
Kry hulp. Dit is vir die Here Jesus so belangrik dat Hy 
sê: ... so vervul jy die wet van God (vgl. Gal. 6:2).

Saamleef
Selfmoord is ’n tipe seer wat nie weggaan nie, maar 
waarmee ons leer saamleef. Die woord “berusting” word 
vermy, want dit kan dalk verstaan word as aanvaarding of 
selfs om te vergeet. Tog kan berusting uiteindelik beteken 
dat ons só met ons hartseer saamleef, dat ons met hoop 
op die toekoms leef. Dalk leer ons uit die selfmoord ’n 
nuwe waardering vir die lewe, vir geliefdes, vir die Here. 
Gee egter genoeg tyd vir die volle pad van rousmart.

Oorlewende, moenie die pyn van selfmoord alleen pro-
beer dra nie. Jou oorlede geliefde kan nie teruggebring 
word nie nie, maar jy moet weer begin lewe. Waag dit 
om die hand wat wil help, te neem ten spyte van lief
delose en teleurstellende ervarings langs die pad – laat 
iemand jou las help dra.
________________________________________________________________

1	 Norman Wright, The Complete Guide to Crisis & Trauma counselling, 
(Minneapolis: Bethany House, 2011), 328.

2	 Henk Gous, Om die ondraaglike te dra: vir mense wat die seer van dood, 
selfmoord of depressie beleef het, (Vereeniging: CUM, 2005), 134.

3	 Gert Breed en Barend J. de Klerk, “Die impak van selfmoord op dié wat 
agterbly,” In die Skriflig 41, no. 4, (2007): 617-635. ’n Uitstekende artikel 
wat afgelaai kan word by: www.bit.ly/3kFMuBx, 2007.

4	 Henk Gous, Om die ondraaglike te dra, 167.

5	 Henk Gous, Om die ondraaglike te dra, 172-173.

Verdere bronne
•	 Coleman, W.L. Bou ’n nuwe lewe: Praktiese hulp vir mense wat deur 

selfmoord aangeraak is, of wat dit oorweeg. Kaapstad: Lux Verbi, 1986.
•	 Ellis, T.E. Choosing to Live: How to Defeat Suicide Through Congnitive  

Therapy. Oakland: New Harbinger Publications, 1996.
•	 ’n Bron wat afgelaai kan word: www.bit.ly/3vINU4y

Reageer
Geen dreigement of vermoede dat selfmoord oorweeg 
word, mag geïgnoreer word nie. Die oorweging van self
moord is altyd ’n waarskuwing en duidelike teken dat 
jou kind hulp nodig het. Daarom moet selfs ’n geringe 
teken van voornemende selfmoord nie ligtelik opgeneem 
word nie, maar daadwerklik aangespreek word. Ouers 
moet reageer wanneer hulle met “my kind oorweeg 
selfmoord”-tekens gekonfronteer word. In hierdie om
standighede is vlug of vries nie ’n opsie nie. Die vrees 
om te min te doen teenoor die vrees om te oorreageer 
of selfs aanleiding tot die selfmoord van ’n kind te gee, 
kan wel ’n struikelblok wees en die regte optrede in die 
wiele ry. Hierdie onsekerheid dryf gevolglik die vraag: 
“Hoe moet ek reageer?” 

Hoe weet ek my kind oorweeg selfmoord?
Voordat ons gesels oor die “hoe reageer ek”, gaan ons 
kortliks kyk na die vraag: “Hoe weet ek?” Dit is belangrik, 
aangesien die boodskap van ’n voornemende selfmoord 
soms subtiel oorgedra en maklik misgekyk kan word. 
Daar is hoofsaaklik drie terreine wat ’n aanduiding kan 
gee dat selfmoord oorweeg word: jou kind se woorde, 
gedrag en gemoed. 

Woorde: Jou kind kan dreig met selfmoord, stellings 
maak dat hy of sy nie meer wil lewe nie en op die sinne
loosheid van sy of haar lewe fokus. 

Gedrag: Gedragsveranderinge met betrekking tot slaap- 
en eetpatrone kan waarskuwingstekens wees. So kan 
gedrag wat afskeidneming simboliseer, ook aandui 
dat selfmoord oorweeg word. Sommige mense neem 
afskeid deur pertinent totsiens te sê, terwyl ander van 

persoonlike besittings ontslae raak, belangstelling ver
loor in aktiwiteite wat hulle altyd geïnteresseer het of 
minder kontak met familie en vriende maak. 

Gemoed: ’n Depressiewe gemoed laat gewoonlik rooi
ligte flikker, maar is nie ’n voorvereiste vir die oorweging 
van selfmoord nie. Enige verandering in gemoedstoe-
stand, veral ná die sogenaamde negatiewe spektrum 
van gemoedstoestande, kan tekens van voornemende 
selfmoord wees. Dit sluit angstigheid, geïrriteerdheid, 
belangeloosheid en woede in. Die teendeel kan ook 
waar wees en ’n onverwagse opheldering by ’n kind wat 
meestal depressief is, kan ’n gevaarteken wees. 

Hoe tree ek op?
Hoe meer tekens daar is, hoe makliker is dit om met 
sekerheid die oorweging van selfmoord te vermoed. 
Hierdie tekens kan egter baie subtiel wees en min van 
ons wil paranoïese of oorsensitiewe ouers wees. Die goue 
reël is wel dat al is daar ’n waarskuwing op slegs een van 
hierdie drie terreine, dit ernstig opgeneem moet word. 

Dit bring ons by die vraag: “Hoe reageer ek as 
ek vermoed dat my kind selfmoord oorweeg?” 
Neem jou vermoede ernstig op en praat met jou 
kind daaroor sonder om dit enigsins uit te stel. 
Gesprekke oor selfmoord plant nie saadjies vir 
selfmoord nie en moedig ook nie selfmoord aan 
in persone wat dit reeds oorweeg nie. 

’n Basiese riglyn is om hierdie gesprek op ’n emosioneel 
veilige manier te voer. Deel die waarnemings wat jou 
bekommerd maak en gee jou kind kans om, sonder 
onderbreking, daarop te reageer. In hierdie proses kan 

My kind oorweeg selfmoord,  
hoe gemaak?
Dr. Helena Erasmus

“My kind oorweeg selfmoord” is ’n wete wat geen ouer wil koester en woorde wat geen ouer wil uiter nie. Net 
die gedagte daaraan kan soos ’n doodsvonnis voel. Die realiteit is wel dat geen enkele ouer met sekerheid kan 
sê dat hy of sy nie met die selfmoord van ’n kind gekonfronteer gaan word nie. Hoe dan gemaak wanneer my 
kind selfmoord oorweeg?

jou kind se woorde, gedrag en emosies bevestig dat jou 
vermoede reg of verkeerd is. Die waarheid kan wel ver
doesel word en ’n reguit, “dink jy daaraan om jou eie 
lewe te neem?” is daarom ’n heeltemal gepaste vraag om 
te stel. Moenie jou kind oordeel of probeer oortuig om 
nie selfmoord te pleeg nie en maak seker dat die kind 
wat dit wel oorweeg, nie alleen gelaat word nie. As jou 
kind ’n uitgewerkte plan vir selfmoord het, moet jy seker 
maak dat jy toegang tot die middele waarmee of die 
omgewing waar selfmoord maklik gepleeg kan word, 
verhoed. Daarom is dit ook nodig om te vra of jou kind 
’n plan het en soveel moontlik besonderhede daaroor 
te kry. Hoe meer besonderhede ’n plan het, hoe groter 
is die kans dat dit uitgevoer gaan word.

Kry dadelik hulp. Maak jou kind deel van die proses 
deur te verduidelik hoe jy die situasie gaan hanteer. ’n 
Goeie begin is om ’n afspraak met ’n algemene praktisyn 
te skeduleer. Mediese toestande kan bydra tot die oor
weging van selfmoord en moet heel eerste uitgeskakel 
word. Daarna moet jou kind by ’n kundige uitkom 
wat met jou kind kan werk. In hierdie geval verwys ’n 
kundige nie na ’n persoon met spesifieke kwalifikasies 
nie, maar byvoorbeeld na ’n predikant, sielkundige, 
psigiater, berader, verpleegster, maatskaplike werkster 
of ander soortgelyk gekwalifiseerde persone met goeie 
kennis van en ervaring in die hantering van kinders wat 
selfmoord oorweeg. 

Hoe praat ons oor geestesgesondheid?
Geestesgesondheid speel ’n sleutelrol in ons lewens, maar 
is dikwels ’n baie moeilike onderwerp om te hanteer. 
Daar kleef steeds baie stigmas aan geestesongesteld
heid en geestesgesondheid word dikwels hanteer asof 
dit sinoniem met ’n gesonde geloofslewe is. Ons moet 
egter besef dat heelwat faktore ons geestesgesondheid 
beïnvloed. Dit is onrealisties om te verwag dat dit altyd 
met ons kinders sal goed gaan en dit is noodsaaklik dat 
dae wanneer dit emosioneel met hul sleg gaan, hulle met 
die nodige deernis hanteer word. Daarom is emosies ’n 
onderwerp wat in ons huise en sosiale kringe genorma
liseer moet word. Indien ’n ouer geestesongesteldheid 
met negatiwiteit bejeën, sal kinders nie maklik teenoor 
die betrokke ouer erken wanneer hulle emosioneel 
swaarkry nie. Dit is dus belangrik dat ons in ons huise 
oor emosies en die hantering daarvan kan gesels en ook 
hierin ’n voorbeeld aan ons kinders stel. Help jou kind 
om emosies en probleme te identifiseer en gesels oor 
wat daaraan gedoen en hoe daardeur gewerk kan word. 
Sodoende gee jy jou kind op ’n dieper vlak toestemming 

om nie in slegte tye te gaan lê nie, maar versterk jy die 
wete dat ons in alle situasies ’n keuse het in die hante
ring daarvan. Jy skep ook die bewustheid dat die meeste 
uitdagings in die lewe tydelik van aard is en dat elkeen 
van ons vaardighede het, of kan aanleer, wat ons kan 
gebruik om makliker deur die moeilike tye te kom. 

In praktyk verwys hierdie vaardighede na: die stel van 
gesonde grense; die hantering van konflik; die selfmo
tivering om gebalanseerd te lewe; die uitbou van realis
tiese verwagtinge van die lewe (wat uiters belangrik is 
in ’n tyd waar sosiale media idilliese verwagtinge van ’n 
perfekte lewe by kinders kan skep), die kweek van ge
sonde eetgewoontes, deelname aan fisiese aktiwiteite en 
die beoefening van ’n stokperdjie, om maar net ’n paar 
moontlikhede te noem.

Watter rol speel geloof in geestesgesondheid?
As Christene is ’n lewende verhouding met God van kar
dinale belang. Ons moet ons kinders toerus met die wete 
dat God betrokke is in ons lewens en altyd en deur alles 
met ons is. Weereens moet ons nie onrealisties wees in 
die sin dat ons kinders moet glo dat dit altyd net goed sal 
gaan as hul nou saam met die Here wandel nie. Wat hulle 
wel moet weet, is dat God ook in die diepste donkertes, 
in die dal van doodskaduwee, met ons is. Hy is die een 
wat ons die vrede gee wat alle verstand te bowe gaan en 
kan doen ver bo dit wat ons bid of dink. Ons moet saam 
met ons kinders bid in die goeie tye sodat gesamentlike 
gebed in die slegte tye sonder aarseling kan plaasvind. 

As jy as ouer ooit met ’n situasie waar jou kind selfmoord 
oorweeg, gekonfronteer word, is my bede dat jy die vrede 
wat alle verstand te bowe gaan sal ervaar en die nodige 
wysheid en kalmte sal vind om midde in die krisis dui
delikheid te kry oor hoe om die situasie te hanteer.

’n Hulpbron vir ouers wie se kinders 
selfmoord oorweeg
Die South African Depression and Anxiety Group 
se selfmoordhulplyn (0800 567 567) en webblad 
(www.sadag.org) is ’n waardevolle hulpbron vir 
die aanvanklike hantering van ’n situasie waar 
ouers besef dat hul kind selfmoord oorweeg. 
U kan ook Helena Erasmus, wat ’n Navorsing
sielkundige is, by helena.erasmus@gmail.com 
kontak vir verdere inligting en betroubare bronne 
indien u meer oor selfmoord te wete wil kom. LIG IN DUISTERNIS

In ’n verklaring in Mei 2015 oor die wettiging van be
geleide selfmoord, het die Kommissie vir Kerkleer en 

Christelike Etiek dit duidelik gestel dat enige vorm van 
selfmoord, moord is en daarom as sonde beskou behoort 
te word. Ds. DJ Malan stel dit in die verklaring soos volg:

Die Handves van Menseregte (en die Suid-Afri
kaanse grondwet wat daarop geskoei is), verleen 
aan die postmoderne mens die reg om te kies wat 
met hom moet gebeur. Wanneer hy voel dat hy 
nie langer wil leef nie (omdat daar geen lewens
kwaliteit meer in die vooruitsig is nie), is dit sy 
goeie reg om daaraan ’n einde te maak. Die keuse 
berus uiteindelik by homself en/of sy gesin. Die 
Here speel geen rol in die uitoefening daarvan nie.

Die kerk getuig egter dat nie eie keuse nie, maar 
gehoorsaamheid aan die Bybel as die onfeilbaar 
geopenbaarde wil van God, die enigste basis is 
waarop moreel-etiese beslissings geneem kan 
word. Die Bybel leer ons dat die soewereine God 
die mens geskep het na sy beeld en gelykenis (vgl. 
Gén. 1:26). Die menslike lewe is dus ’n heilige 
geskenk en genadevoorreg uit God se hand (vgl. 
Gén. 2:7). Gevolglik het Hy die alleenreg om 
die lewe wat Hy gegee het, weer te neem (vgl. 
Job 1:21).

Intussen het ons die roeping en plig om met verant
woordelikheid teenoor ons Skepper die lewe voluit te 
geniet (vgl. Pred. 9:7; 11;9); ons liggame as tempels van 
die Heilige Gees te hanteer (vgl. 1 Kor. 6:19) en onsself 
“nie mag wond of moedswillig in gevaar begewe nie” 
(HK v/a 105).

Die fundamentele waarheid dat God soewerein is, bring 
ons tot die slotsom dat ondersteunde selfmoord sonde 
is. Daardeur mis ons immers sy doel – om in lewe en in 
sterwe aan Hom te behoort (vgl. Rom. 14:7). Hy alleen 
is die Beskikker oor die lewe en die dood.

Die vraag wat noodwendig hierop volg, is: Wat word van 
iemand wat sy hand aan sy eie lewe slaan? Hoe moet 
ons byvoorbeeld oor iemand soos Judas Iskariot dink, 
waarvan die Bybel selfs sê dat hy berou oor sy verraad 
gehad het? Is hy verlore of is hy gered?

Om hierdie vraag te beantwoord, is dit noodsaaklik dat 
ons die saak vanuit die genadewerking van die offer van 
Jesus Christus beskou en nie ons eie oordeel vertrou nie. 
Waaroor ons duidelikheid moet kry, is wat met die vraag 
bedoel word. Indien dit ’n algemene stelling is, kan ons 
stel dat iemand wat sonder geloof in die versoeningswerk 
van Jesus Christus sterf, verlore gaan, terwyl dié wat in 
sy versoeningswerk glo, gered is.

Die implikasie is dus dat ons nie net na die daad van 
selfmoord moet kyk nie, maar na die lewe en veral 
geloofslewe van die persoon voordat so ’n onbesonne 
daad gepleeg is.

As Christene behoort ons nie te vra wat van iemand 
word wat selfmoord pleeg nie, maar eerder: Wat word 
van ’n ongelowige, wat geen ware berou oor sonde het 
nie en nie die versoening van Christus ontvang nie, by 
sy dood en wat word van ’n gelowige kind van die Here, 
wat wel die verlossing in Jesus Christus het en dan sterf? 

Aangesien hoofstuk vyf van die Dordtse Leerreëls dit 
vir ons duidelik maak dat die uitverkore kind van God 
nie die uitverkiesing kan verloor nie, moet ons duidelik 
onderskeid tref tussen gelowiges en ongelowiges voor 
die troon van God. Wanneer ons dus praat oor iemand 
soos Judas Iskariot, moet ons begin by die vraag of hy 
ongelowig of gelowig was. In Jakobus 2:18 lees ons: 

Toon my jou geloof uit jou werke, en ek sal jou uit 
my werke my geloof toon.

Ons kan dus volgens Jakobus ’n mens se geloof aan sy 
werke toets. As ons nou die werke van Judas Iskariot, 

Is Judas gered? Gaan iemand  
wat selfmoord pleeg, hemel toe?
Ds. Martin Jordaan

veral in die laaste dae voor Christus se kruisiging gaan 
toets, dan blyk hy ’n ongelowige te wees. 

Hoewel ons in Matthéüs 27:3 lees dat hy berou gekry het 
en die silwerstukke teruggegee het, lei hierdie berou nie 
tot hartgrondige bekering nie. Inteendeel, Judas verval 
verder in ongeloof en hy slaan sy hand aan sy eie lewe.

Die bekende Pulpit-kommentaarreeks verduidelik dit 
so (vry vertaal): “Berou kry (μεταμεληθειìς). Hierdie 
woord (wat verskil van μετανοεìω, wat die verandering 
van hart uitdruk) dui slegs op ’n verandering van gevoel, 
’n begeerte dat wat gedoen is, ongedaan gemaak kan 
word: Dit is nie berou in die Bybelse sin nie; dit spruit 
nie uit liefde vir God nie; dit het nie daardie karakter 
wat vergifnis vra nie.”

Ons kan dus die gevolgtrekking maak dat daar nie by 
Judas geloof, berou en bekering was nie en volstaan 
daarmee dat hy as gevolg van sy ongeloof verlore gaan.

In die geval van ’n belydende gelowige wat in swakheid 
val en nie ongelowig optree nie, kan ons stilstaan by 
wat die Romeinebrief vir ons van kinders van God leer.

Romeine 8:11-14: En as die Gees van Hom wat Jesus uit 
die dode opgewek het, in julle woon, dan sal Hy wat Chris-
tus uit die dode opgewek het, ook julle sterflike liggame 
lewend maak deur sy Gees wat in julle woon. Daarom 
dan, broeders, is ons skuldenaars, nie aan die vlees om 
na die vlees te lewe nie; want as julle na die vlees lewe, 
sal julle sterwe, maar as julle deur die Gees die werke van 
die liggaam doodmaak, sal julle lewe. Want almal wat 
deur die Gees van God gelei word, dié is kinders van God.

Uit hierdie teks kan ons stel dat ons as gelowiges nie deur 
vleeslike begeertes oorheers behoort te word nie, maar dat 
die Gees ons teen ons swakhede versterk en ons daarom 
kan stry teen die drang om die hand aan ons eie lewe te 
slaan. Tog lig Romeine 7 die feit uit dat selfs gelowiges 
nie altyd die goeie dinge doen wat hulle wil doen nie, 
aangesien hulle ook nog soms deur die vlees gedryf word 
en as gevolg van die erfsmet nog tot sonde geneig is.

Ons kan dus sê dat die gehoorsame kind van die Here sal 
stry teen die drang om die hand aan sy eie lewe te slaan, 
maar dat dit ook kan gebeur dat ons die stryd, soos die 
stryd teen enige sonde in ons lewe, verloor. Anders as 
in die geval van ander sondes, is die gevolge egter dat 
ons nie weer die kans gaan kry om dit te oorwin nie. 
Tog moet ons onthou dat hulle wat in Jesus Christus glo, 
kinders van God is en daarom kan ons saam met Paulus 
sy oorwinningslied in Romeine 8:38-39 sing:

Want ek is versekerd dat geen dood of lewe of 
engele of owerhede of magte of teenwoordige of 
toekomende dinge of hoogte of diepte of enige 
ander skepsel ons sal kan skei van die liefde van 
God wat daar in Christus Jesus, onse Here, is nie.

Ons is maar net skepsels wat in ons swakheid foute 
maak, maar wat steeds onder die genade van God leef. 
Ons as skepsels kan dus nie eens deur die hand aan ons 
eie lewe te slaan, onsself skei van die liefde wat daar in 
Christus Jesus, ons Here, is nie. Ons kan dus aflei dat 
die Christen deur die krag van die Heilige Gees teen die 
drang om selfmoord te pleeg, sal stry, maar dat ons ook 
getroos kan wees dat elkeen wat in Christus sterf, al is 
dit in sonde, die ewige lewe het. LIG IN DUISTERNIS

Uit genade is Petrus gered ... nie uit homself nie. Dit is 
die gawe van God – nie uit die werke nie, sodat Petrus 
nie kon roem nie. Jesus Christus het gedoen wat Hy 
gedoen het, sodat Hy sy verhouding met jou kon herstel. 
Weet egter dat jou verhouding nie met God herstel kan 
word voordat jy nie gebroke is oor die leed wat jy jou 
Here aangedoen het nie. Blote spyt oor die gevolge van 
jou dade, is maar net die teken van ’n sondige hart wat 
homself probeer bewaar. 

Dit is eers wanneer ons soos Petrus die pyn in 
ons Here se oë raaksien en deur sy Woord stuk
kend gebreek word, dat ons in staat is om soos 
Petrus ook te kan antwoord: “Here, U weet dat 
ek U liefhet.” Het God jou al so gebreek? Het 
jy al hierdie heerlike genade beleef?

Vervolg vanaf bl. 5

Ontvang die Woord: Om deur God gebreek te word 

Selfmoord is ’n onderwerp waarmee ’n mens altyd ver- 
sigtig en sensitief moet omgaan. Families en ander naas
tes weet dikwels nie dat ’n persoon met selfmoordge
dagtes en selfs selfmoordplanne worstel nie. Selfmoord 
verwoes gesinne, families en gemeenskappe. Die mense 
wat agterbly, word deur ander, maar ook in hulself, met 
duisende vrae gekonfronteer. Hulle voel meestal geskok 
en skuldig en verwyt hulself. Selfmoord kan families 
uitmekaarskeur omdat die persoon se naastes oorweldig 
word deur emosies en daar gereeld vingers gewys word, 
maar eintlik kom hierdie reaksies uit ’n plek van seer 
en onkunde. 

Vir die doel van hierdie artikel word gefokus op gevaar
tekens wat op selfmoord dui en moontlike hantering van 
die tekens. Sake soos depressie, chemiese wanbalanse 
in die brein en ander sake wat hiermee verband hou, 
verdien elkeen op hulle eie aandag, maar alles kan nie 
in hierdie een artikel hanteer word nie.

Die belangrikste is om ’n goeie verhouding met die per-
soon te behou. Dit is van kardinale belang dat hy of sy 
emosioneel veilig voel. Elke mens op hierdie aarde het ’n 
natuurlike begeerte om iewers te behoort. As iemand nie 
voel hy of sy behoort nie, voel daardie persoon se lewe 
leeg en hulle sien geen nut daarin om die lewe verder 
aan te pak nie. Herhaalde trauma in die kinderjare lei 
tot ’n sekere denkwyse oor die self. Dit het ’n impak 
op die persoon se breinpaadjies en beteken dat dit wat 
hy of sy van hulself dink en glo, waar of onwaar, hulle 
realiteit word en ’n direkte invloed op hul gedrag teen
oor hulself en ander het. Sommige mense word dalk ’n 

bietjie later in hulle lewe gekonfronteer met herhaalde 
trauma soos fisiese, emosionele en/of seksuele misbruik, 
verwaarlosing, verwerping, die verlies van ’n geliefde, 
die verlies aan ’n betekenisvolle persoon of verhouding, 
gesinsgeweld, egskeiding, afknouery, werksverlies, fi
nansiële ondergang, finansiële skuld of ernstige siekte. 
Hierdie verskillende soorte trauma veroorsaak dikwels 
dat mense hulleself sosiaal isoleer en dus aanhoudend 
met hulle eie gedagtes worstel sonder ondersteuning en 
deernis van ander. Langdurige trauma het ’n negatiewe 
impak op die brein se funksionering, veral op dié deel 
van die brein wat hoofsaaklik vir logiese denke verant
woordelik is.

Mense wat dit nodig vind om hul eie lewe te 
neem, glo die wêreld sal ’n beter plek wees as 
hulle nie daarin is nie. Die verlies aan hoop 
veroorsaak ’n donker plek in hul wese en hulle 
sien nie meer ’n rede vir hul bestaan nie.

Alhoewel selfmoord dikwels vir die naasbestaandes soos 
’n selfsugtige daad lyk, is dit in werklikheid ’n desperate 
poging om te ontsnap aan uitermatige spanning en 
wanhoop, asook om hul naasbestaandes te “bevry” van 
die las waarvan hulle oortuig is hulle vir hul naastes is.

Is dit aandagsoekery as mense poog om selfmoord te 
pleeg maar nie daarin slaag nie? Dit is altyd belangrik 
om enige poging ernstig op te neem. Indien dit lyk 
na aandagsoekery of ’n manier om naasbestaandes te 

Gevaartekens van selfmoord en 
hoe om dit te hanteer
Yolandi Singleton1

Sekere dokters beweer die mens is nie gemaak om in hierdie gejaagde lewe te funksioneer nie. Daar is soveel 
kompetisie onder mense, soveel druk om te presteer en nog meer druk om in beheer te wees. Indien jy nie in 
beheer van jouself is nie, beskou die samelewing dit as problematies en dit kan daartoe lei dat jy as ’n misluk-
king beskou word. Die samelewing koester die onrealistiese verwagting dat mense nie net altyd in beheer van 
hulleself moet wees nie, maar ook in beheer van hul omstandighede, alles wat hulle aanpak en hul omgewing.

18  DIE BOODSKAPPER



manipuleer, moet ’n mens jouself altyd afvra wat hulle 
probeer kommunikeer en wat hulle werklike behoefte is. 
Vra jouself af waarom hulle dan so graag aandag wil trek. 
Hunker hulle dalk na ’n dieper emosionele verbintenis 
wat hulle nog nooit ervaar het nie?

Dit is belangrik om die gevaartekens vir self-
moord in konteks te plaas en nie na elkeen in- 
dividueel te kyk nie. Neem die persoon se ag
tergrond, ouderdomsfase en potensiële risiko
faktore in ag.

Hier volg ’n paar gevaartekens waarvoor ’n mens 
moet uitkyk:
•	 Iemand wat daarvan praat om sy of haar eie lewe 

te neem of hom- of haarself seer te maak. Dit is 
dikwels ’n poging om die familie voor te berei 
op wat kom, maar dit kan ook ’n onbewuste 
hulpkreet wees.

•	 Iemand wat al voorheen gepoog het om sy of haar 
lewe te neem en selfs ’n plan van aksie vir die 
selfmoord het. Dit is ’n ernstige gevaarteken. Sulke 
persone se bewegings moet fyn dopgehou word 
aangesien enige groot of ontstellende gebeure vir 
hulle ’n potensiële risiko inhou.

•	 Wanneer iemand onbehoorlike kennis rakende die 
doeltreffendste selfmoordmetodes openbaar.

•	 Iemand wat gedurig sê die lewe is onregverdig en 
moeilik en dit sal beter wees in die hemel.

•	 Indien daar selfmoordgedagtes in die persoon 
se joernaal/dagboek opgeteken is. By kinders is 
daar soms tekens in ’n skooltaak, geskrewe opstel, 
gedigte of tekeninge. 

•	 Iemand wat gedurig na morbiede musiek 
luister. Mense vereenselwig hulle dikwels met 
die lirieke van liedjies en dit kan hul diepste 
gevoelens aandui.

•	 Iemand wat nie sy of haar voorgeskrewe medikasie 
vir depressie of ander geestestoestande neem nie. 
Dit kan aandui dat die persoon moed verloor het 
en nie ’n poging wil aanwend om beter te voel nie.

•	 Uitermatige gemoedskommelinge, in so ’n mate 
dat die persoon se buie onvoorspelbaar word.

•	 Indien die persoon se persoonlikheid 
drasties verander.

•	 Iemand wat hom- of haarself skielik en meer 
gereeld van ander isoleer.

•	 Veranderinge in slaappatrone en eetgewoontes.

•	 ’n Gevoel van hopeloosheid en sinloosheid en ’n 
onvermoë om stres te hanteer.

•	 Iemand wat nie meer belangstelling toon in die 
gewone, alledaagse bedrywighede nie.

•	 Iemand wat uitermatige aggressie toon en 
woedeuitbarstings het. Sulke mense sukkel om 
hul emosies te beheer en loop dus die risiko om 
impulsief op te tree.

•	 Iemand wat al vir ’n geruime tyd tekens van 
depressie toon en skielik vry lyk. Dit is asof die 
persoon verligting ervaar en vrede gemaak het met 
sy of haar besluit.

•	 Iemand wat herhaaldelik verbaliseer dat hy of sy 
nie goed genoeg is nie omdat hulle keer op keer 
mislukking ervaar.

•	 Iemand wat duidelik trauma beleef het en weier 
om hulp te ontvang.

Hoe hanteer ’n mens hierdie gevaartekens?
Dit is belangrik om in ag te neem dat ’n mens nie altyd 
jou geliefde kan keer om sy of haar eie lewe te neem 
nie, omdat dit fisies onmoontlik is om die hele tyd by 
die persoon te wees of omdat hy of sy die tekens net te 
goed wegsteek. Indien jy egter daarvan bewus raak dat 
’n persoon sy of haar eie lewe wil neem, kan jy die vol
gende doen om dit te probeer voorkom:

•	 Iemand wat probeer het om selfmoord te pleeg, 
moet vir ’n tydperk van 72 uur vir waarneming in 
die hospitaal opgeneem word.

•	 Sien toe dat die persoon sy of haar voorgeskrewe 
medikasie gereeld neem. Hulle mag dit nie sonder 
die dokter se medewete staak nie, aangesien dit 
ernstige nagevolge mag inhou.

•	 Medikasie moet geneem word in samewerking met 
terapeutiese sessies.

•	 Verseker die persoon dat hy of sy nie alleen is nie 
en wys dit vir hulle.

•	 Wys dat jy die persoon se emosies begryp.
•	 Moenie die persoon laat skuldig voel oor sy of haar 

emosies of gedrag nie.
•	 Neem die persoon altyd ernstig op.
•	 Moedig die persoon aan om hulp te aanvaar. Gaan 

saam met hom of haar na die dokter, sielkundige 
of berader indien moontlik.

•	 Moenie bang wees om direk te vra of iemand de
pressief voel en of sy of haar eie lewe wil neem nie.

•	 Kontak jou predikant of naaste dokter, sielkundige 
of berader vir bystand.

________________________________________________________________

1	 Hoof: Ons Sentrum – Solidariteit Helpende Hand.

Die hedendaagse lewe veroorsaak wydverspreide 
spanning en angs. Op persoonlike vlak heers kom-

mer oor die invloed van wêreldtoestande en die interne 
landstoestand, sowel as persoonlike oorlewingsproble
me, inkomste en ekonomie, werksdruk en -verpligtinge, 
menslike verhoudings, ensovoorts. In baie gevalle is dit 
die oorsake van gemeenskaplike en individuele spanning 
en angs, die omvang wat soms as “lewensangs” beskryf 
word en ernstige gevolge vir mense se geestes- en fisio
logiese welsyn kan meebring.

Daar is ingewikkelde breinprosesse betrokke by persep
sie en reaksie op spannende sintuiglike indrukke sowel 
as op negatiewe subjektiewe houdings soos aggressie, 
haat en nyd. Vir hierdie studie word by die werking van 
die outonome senuwees en die betrokke simpatiese en 
parasimpatiese stelsels2 volstaan.

Die outonome senustelsel reguleer onwillekeurige fisio
logiese prosesse van interne organe soos hartklop, bloed-
druk, asemhaling en verteringsprosesse, veral deur twee 
komponente, genaamd die simpatiese en parasimpatiese 
stelsels, wat teenstellende funksies verrig.

Die simpatiese senustelsel verkeer in ’n konstante toe-
stand van gereedheid en beheer die liggaam se onwille
keurige reaksie op gevaarlike en bedreigende omstan
dighede – die aanvanklike veg of vlug reaksies. Mense se 
simpatiese reaksie op hedendaagse probleme, “lewens
angs” en spanning, stel dan ook spanningshormone vry 
met moontlike negatiewe gevolge soos spierspanning, 
onreëlmatige hartklop, asemhalingsprobleme, slaapver
steurings, hipertensie, kroniese pyne en selfs maagsere 
– toestande wat deesdae algemeen voorkom.

Teenoor die simpatiese stelsel werk die parasimpatiese 
stelsel om die spanningsresponse te ontspan, die afskei
ding van streshormone te inhibeer en die langtermyn 
nadelige uitwerking daarvan te verlig. Indien die balans 
tussen die simpatiese en parasimpatiese stelsels versteur 

word, kan dit katastrofiese gevolge meebring en kan 
spanning selfs tot psigoses soos depressie lei.
 
Daar bestaan maniere om die parasimpatiese stelsel te 
ondersteun en toestande van kalmte en ontspanning te 
skep. Aktiwiteite soos ontspanningsmetodes, asemha
lingsoefeninge, meditasie, joga strekoefeninge asook 
godsdiensbeoefening word genoem. Waar sulke pogings 
nie help nie, word deesdae met meer drastiese chirur
giese ingryping geëksperimenteer. 

In hierdie hele proses word slegs terloops na “gods
diensbeoefening” verwys, terwyl die allesoorheersende 
betekenis en waarde, spesifiek van die Christelike geloof, 
vir die sekulêre wêreld onbekend is. Ten diepste is die 
kernoorsaak van dié “lewensangs” die beeld van Midgard 
se slang wat die wêreld omring en in sy angswekkende 
greep vernietig. Dit is ’n wêreld wat die Vader verloor 
het, ’n wêreld van kommer en angs (Helmut Thielicke). 
Dit is die “lewensangs”, ook op persoonlike vlak, wat by 
mense deur die simpatiese stelsel streshormone vrystel 
met soms katastrofiese gevolge vir die liggaam. Die 
bestaande metodes van behandeling, soos bogenoemde 
gedragsterapie, asook psigoterapie, psigiatrie en selfs 
chirurgie, kan wel resultate lewer, maar die diepste 
probleem, die wêreld in die wurggreep van die slang 
wat sonder God is, word nie aangespreek nie. Hierdie 
toestand is deur Christus voorspel in Lukas 21:26: ... en 
die mense se harte sal beswyk van vrees ...

Die almagtige Skepper heers oor alles – van die grootste 
internasionale gebeure tot die mossies van die veld. Daar 
is niks wat buite sy wil en beheer geskied nie. Ook is 
elke mens se omstandighede, sowel as die mens se inge
wikkelde breinprosesse, deel van sy skeppng en onder 
sy beheer (vgl. Mt. 28:19).

Die sielkunde en neurologie werk met die tydelike be-
wuste en onbewuste belewenis van die mens, maar die 
transendentale geesteswêreld is nog redelik onontginde 

Angs, spanning, neurologie  
en geloof
Prof. Pieter du Preez1

navorsingsterrein, terwyl die sterkste, diepste ingryping 
in die menslike gees geleë is in die vrede wat Christus die 
mensdom bied met die belofte uit die Woord: Werp al 
julle bekommernis op Hom want Hy sorg vir julle (1 Petr. 
5:7). Christus nooi self: Kom na my toe almal wat ver-
moeid en belas is en ek sal julle rus gee (Mt. 11:28). Die 
invloed van hierdie geloofsvrede van Christus op die 
parasimpatiese stelsel, is die kragtigste middel om die 
kommer, angs en vrees wat deur die simpatiese stelsel 
aan die liggaam oorgedra word, te neutraliseer. 

Hierdie meganisme is slegs suksesvol as die mens gron
dig tot die besef kom om allereers die koninkryk van 
God te soek en oortuig is van die Allerhoogste se alles- 

omvattende beskikking oor voorspoed sowel as teëspoed: 
Soek eers die koninkryk van God en Sy geregtigheid en al 
hierdie dinge sal vir julle bygevoeg word (Mt. 6:33). Deur 
’n algehele oorgawe aan en vertroue op Christus, gee die 
Heilige Gees vrede en vrywaring van angs, vrees en kom
mer, onder meer deur sy beheer oor die parasimpatiese 
inhibering van die simpatiese streshormone.
________________________________________________________________

1	 Emeritus professor in sielkunde (UOVS) en lid van die Mediese Sielkundige 
Raad.

2	 Emosionele en liggaamlike uitinge soos angs, skrik en woede word ook 
deur die simpatiese stelsel beïnvloed. Die werking van die parasimpatiese 
stelsel stuit onder meer die volgende in: pupilvernouing, verhoging van 
dermaktiwiteit, die verslapping van die kringspiere van die derm en blaas, 
bloedvaatverwyding in die vel (bloos), vertraging van die harttempo, 
lugpypvernouing, traan- en speekselafskeiding, ensovoorts.

LIG IN DUISTERNIS

Om die ondraaglike te dra is 
geskryf vanuit dr. Henk Gous (’n 
predikant) se persoonlike belewenis 
van rousmart ná sy dogter, Janie, 
selfmoord gepleeg het. Dit bestaan 
uit twee afdelings. Die eerste 
handel oor dr. Henk (saam met 
sy vrou Ansie, ’n sielkundige) se 
hartverskeurende pad deur die 
dal van doodskaduwee ná die 
selfmoord en die tweede deel, 
“verstaan die gebeure se betekenis” 
is ’n hulpbron. Eerstens word die 
seer beskryf wat deur die selfmoord 
van ’n geliefde veroorsaak word. 
Daarna volg bakens langs hierdie 
pad soos die verstaan van depressie 
as siekte, die afskeid by die dood, 
die begrafnis en die pad met 
die Here.

Hierdie boek kan van groot 
waarde wees vir elke mens wat 
die impak van die dood, depressie 

en selfmoord probeer verstaan. 
Dit is ’n hulpbron vir ouderlinge 
wat ’n gesin na ’n selfmoord moet 
ondersteun. Dr. Gous onderskei 
en bespreek drie fases van rou: die 
skokfase, die soektogfase en die 
saamleeffase. Hy identifiseer ook 
vier doelwitte in die soektogfase, 
wat vir dié wat rou, nuttig is, 
naamlik: begrip oor depressie en 
selfmoord, emosionele balans, 
herverbintenis met God en ’n 
ondersteuningsnetwerk.

Dr. Gous skryf hartroerend 
oor die belewenis van hul 
selfmoordtragedie. Dit is nodig 
om die emosionele worsteling te 
verstaan, voordat jy by die hulp- en 
bystanddeel van die boek kom. 
Hoewel ons seker nooit selfmoord 
werklik sal kan verstaan nie en 
soms van mekaar sal verskil oor 
die teologiese verklaring van 

selfmoord, bied die boek troos en 
duurverworwe insig. Dr. Gous gee 
die redes waarom hy soms van 
Calvyn en die begrafnisformulier 
verskil. Tog kan daar op hierdie 
punt met rede ook van hom verskil 
word. Die boek word aanbeveel 
as ’n hulpbron vir oorlewendes 
wat die selfmoord van ’n geliefde 
probeer verstaan en ander wat 
lidmate in hul seer probeer bystaan.

Beskikbaar by CUM Boeke, 
Loot en aanlyn op Takealot.

Om die ondraaglike te dra
Vir mense wat die seer van dood, selfmoord  
of depressie beleef het. 
Henk Gous (2005). Vereeniging: CUM.

BOEKBEKENDSTELLING

BYBELWOORDBLOK: SELFMOORD – 1 SAM. 31; 2 SAM. 17

Dwars: 
1.	 Bedekking oor die put (2 Sam. 17:19)
4.	 Skermutseling (1 Sam. 31:3)
6.	 Militêre strategie (2 Sam. 17:2)
8.	 ’n Fontein (2 Sam. 17:17)
10.	 Ervare soldate (2 Sam. 17:8)
11.	 Gegraafde gat in die grond  

(2 Sam. 17:18)
13.	 Uitgeput (2 Sam. 17:2)
15.	 Nie aanwesig wees nie (2 Sam. 17:22)
17.	 Om te oornag (2 Sam. 17:8)
18.	 Absalom se ondergeskiktes  

(2 Sam. 17:20)
23.	 Waar jy ook al verkeer (2 Sam. 17:12)
25.	 Mededeling (2 Sam. 17:17)
26.	 Keuring van soldate (2 Sam. 17:1)
27.	 Paniekbevange (2 Sam. 17:2)
29.	 Bruikbare middel tot verwoesting 

van stadsmuur (2 Sam. 17:13)
30.	 Met almal aanwesig (2 Sam. 17:11)

33.	 ’n Geveg (2 Sam. 17:11)
34.	 Mees suidelike stad van Israel  

(2 Sam. 17:11)
36.	 Soldate met pyl en boog (1 Sam. 31:3)
39.	 Beeld van uiterste angs en 

benoudheid (2 Sam. 17:10)
40.	 Sommige (2 Sam. 17:9)
41.	 Benoudheid, vrees (1 Sam. 31:3)
42.	 Beeld vir dapperheid (2 Sam. 17:10)

Af:
1.	 Met leeuemoed (2 Sam. 17:10)
2.	 Uitgeslape soldaat (2 Sam. 17:8)
3.	 Deurpriem (1 Sam. 31:4)
5.	 Jaggebied van die beer (2 Sam. 17:8)
7.	 Ondertoe gegaan (2 Sam. 17:18)
9.	 Mistige neerslag (2 Sam. 17:12)
10.	 Soos dié van ’n leeu (2 Sam. 17:10)
12.	 Om genoeë te neem (2 Sam. 17:3)

13.	 Agterkom (2 Sam. 17:19)
14.	 Gesneuweldes van Israel daar 

gevind (1 Sam. 31:1)
16.	 Voorstel, advies (2 Sam. 16:23)
18.	 Stamgebied (2 Sam. 17:11)
19.	 Raadgewer (2 Sam. 16:23)
20.	 ’n Priester (2 Sam. 17:15)
21.	 Deeltjie van ’n muur (2 Sam. 17:13)
22.	 Israel se vyande (1 Sam. 31:1)
24.	 Ramp (2 Sam. 17:14)
25.	 Bestier (2 Sam. 17:14)
27.	 Vinnig weghardloop (2 Sam. 17:2)
28.	 Agitofel se blyplek (2 Sam. 17:23)
31.	 Leiers in Israel (2 Sam. 17:4)
32.	 Om raak te loop (1 Sam. 31:3)
34.	 Om sake te reël (2 Sam. 17:23)
35.	 Gevaarlike dier (2 Sam. 17:8)
37.	 Agitofel se rydier (2 Sam. 17:23)
38.	 Hy sterf op die berg Gilbóa  

(1 Sam. 31:2) 

OPGESTEL DEUR  
DALEEN PIENAAR 2021

Die Bybel beskou 
selfmoord in dieselfde 

lig as moord.

Die soewereine God van 
lewe en dood besluit 

wanneer ŉ mens moet sterf

Die bekendste 
Bybelfigure wat 

selfmoord gepleeg het: 
Saul, Agitofel, Simri en 

Judas Iskariot.

Hanteer Melgisédek as Christofanie (verkort)
Ben Lindeque (AP Kerk Warmbad) skryf:
In die Maart 2022-uitgawe van Die Boodskapper verskyn daar ’n artikel onder die opskrif: “Volgens die 
orde van Melgisédek.” Die volgende aanhaling daaruit, is van toepassing: “Daar is sommige geleerdes wat 
Melgisédek se verskyning in die Ou Testament as ’n ‘Christofanie’ beskryf – ’n manier waarop Christus 
self aan Abraham verskyn het. Hierdie argument word gevoer aan die hand daarvan dat Abraham in 
Génesis 17 ’n soortgelyke Godsverskyning beleef het.”

Ek kan myself allermins as ’n 
“geleerde” beskou, maar dit 
weerhou my nie daarvan om 
met “amen” op hierdie geleerdes 
se sienswyse te reageer nie. 

In die gemelde artikel word gesê 
dat Jerusalem vroeër as Salem 
bekendgestaan het. Die enigste 
bewysgronde hiervoor word in 
Psalm 76:3 gesoek: Ook het in 
Salem sy tent verrys en in Sion 
sy woning. Die voorafgaande 
vers 2 lui: God is bekend in 
Juda, sy Naam is groot in Israel. 
Uit 2 Samuel 6:12 weet ons 
dat Dawid die ark van God uit 
die huis van Obed-Edom na 
Jerusalem gebring het, en uit 
vers 17 dat hy dit op sy plek 
neergesit het in die tent wat hy 
daarvoor opgeslaan het. Psalm 
76:3 verwys dus juis na hierdie 
gebeure. Dit alles op ’n tydstip 
tussen 600 en 750 jaar ná 
Abraham (vgl. Chronologiese 
Lys van Gebeure – 1983 
Verklarende Bybel). 

Die Psalmskrywer wat 
hier vermeld word, is egter 
dieselfde Asaf wat in Psalm 
74 ’n ooggetuieverslag van 
die verwoesting van die 
tempel gee – nagenoeg 413 
jaar ná Dawid – toe die stad 
vir daardie tydsduur alreeds 

die naamsverandering van 
Jebusi na Jerusalem ondergaan 
het. Bewys hiervan vind ons 
daarin dat hierdie Asaf in 
Psalm 79 weereens vir ons 
’n ooggetuieverslag lewer 
oor die verwoesting van die 
tempel, maar hierdie keer 
nie ’n berymde Psalm waar 
dit nodig is om, ter wille van 
musiek, rym en ritme, die 
vierlettergrepige naam van Je-
ru-sa-lem tot twee lettergrepe 
Sa-lem in te kort nie. Die 
woord Salem in Psalm 76 moes 
dus tussen 1013 en 1163 jaar 
ná Abraham en ná Melgisedek 
neergepen gewees het.

As ons in Génesis 14 ’n aardse 
koning van Jerusalem (Salem) 
veronderstel, ontstaan die 
volgende vrae:

1.	 Is dit toevallig dat die brood 
en wyn (v. 18) ook die tekens 
van die lyde en sterwe van 
Jesus Christus voorstel?

2.	 As hier dan sprake is van 
die koning van “Salem” as 
verwysend na Jerusalem, 
waarom sou hierdie aardse 
koning hierdie Siriër in die 
persoon van Abram (wat 
as vreemdeling in sy land 
vertoef het) met wyn en 
brood tegemoet wou gaan? 

Abram is as enkeling deur 
God geroep en het nog nie 
eens die verbondsbelofte 
ontvang nie.

3.	 Hoe sou Melgisédek 
enigsins van Abram, wat 
naby Hebron by Mamre in 
die terpentynbos sy verblyf 
gehad het, bewus kon wees?

Uit Hebreërs 7:2-3 se 
behandeling van die gebeure 
in Génesis 14, kom talle vrae 
na vore:

1.	 Geesgeïnspireerde 
uitleg: Sou die woorde 
“volgens uitleg” nie dalk 
impliseer dat ons hier 
alreeds met genoemde 
uitleg gekonfronteer word 
nie? Waarom dan nie die 
uitleg van die woord Salem 
aanvaar as verwysend 
na “vrede” en nie ’n 
gewaande oerbenaming vir 
Jerusalem nie?

2.	 Die geregtigheid: Paulus 
skets in 1 Korinthiërs 13 die 
volmaakte liefde en praat 
dan deurlopend van dié 
liefde. Is dit dan nie hier ook 
verwysend na volmáákte 
geregtigheid nie?

3.	 Sonder vader: Sou dit 
beteken dat hy geen aardse 
vader gehad het nie?

BRIEWE

BLOKKIESRAAISEL ANTWOORDE: MEI 2022, BL. 15VOLKSHULP 2000
Volkshulp 2000 is gestig in 1991 as ’n 
organisasie sonder winsoogmerk, en 

ontvang geen ander inkomstes van enige 
instansies nie, en is dus afhanklik van 

ons eie Volksgenote wat kan help met die 
onderstaande items.

Vir belastingdoeleindes kan Volkshulp 2000  
op aanvraag ’n sertifikaat Artikel 18A uitreik 
met alle kontant donasies wat aan Volkshulp 
2000 gemaak word. Bank besonderhede kan 

verkry word by ons hoofkantoor.

Indien u oor die volgende items beskik wat 
bruikbaar is, kan u ons gerus kontak by ons 
hoofkantoor en ons kom haal dit by u, of u is 

welkom om dit self te kom aflewer.

ONS BENODIG DRINGEND ALLE BRUIKBARE 
ITEMS, WAT DAN WEER HELP OM AAN ONS 

VOLKSGENOTE SE BEHOEFTES TE VOLDOEN.

Klere • Skoene • Linne • Huisraad  
Alle bruikbare meubels • Speelgoed • Kos

Tel: 012 755 8201 • Sel: 082 6827454
Adres: Steadlaan 246, Queenswood, Pretoria

Al twee boekies teen slegs R175!
Ontdek die argeologiese skatte in die Bybellande  

R280/R330 per boek

LEESSTOF VIR  
OUD EN JONK!

4.	 Sonder moeder: Gebore 
sonder om die maagdelike 
reinheid van die een wat 
hom gedra het, te skend?

5.	 Sonder geslagsregister: 
Hou die geslagslyn by Jesus 
Christus, wat sonder ’n 
aardse vader was, op?

6.	 Sonder begin van dae of 
lewenseinde: ’n Goddelike- 
en geen menslike wese nie?

7.	 Gelykgestel aan die Seun 
van God: Self ook God?

8.	 Sewe eienskappe: 
Impliseer dit in sigself 
volmaaktheid?

9.	 Christusgeademde 
belydenis: Sou ’n aardse 
koning, gesalf ingevolge 
die orde van Melgisédek, 
die dinge kon bely wat 
Christus bely het?

Gaan ’n mens met hierdie vrae 
terug na Génesis 14 en ons 
veronderstel ’n Goddelike wese 
in Melgisédek, dan verander 
die prentjie radikaal. Moontlik 
sou ’n toekomstige artikel oor 
Melgisédek die Skriflig op 
hierdie alternatiewe siening van 
’n Christofanie ook laat val. 

*Kyk uit hiervoor in die Julie/
Augustus-uitgawe.

BRIEWE

SANNIESHOF

BEVESTIGING VAN PROP. EMILÉ CHRIS TROLLIP
Op Sondag 6 Maart 2022 het dr. Cois Meiring proponent Emilé 
Trollip as leraar van die AP Kerk Sannieshof bevestig. AP Kerk 
Ottosdal is in ’n bedieningsooreenkoms met AP Kerk Sannieshof. 
Dit was die eerste keer dat die gemeente ’n proponent in die amp 
bevestig het. Daarom was die bevestiging en verwelkoming van 
hul nuwe leraar vir die gemeentes ’n groot vreugde. Proponent 
Trollip se familie en talle belangstellendes het van wyd en syd 
gekom om die bevestigingsdiens by te woon. 

Ons bid ds.Trollip die Here se rykste seën toe in sy bediening hier 
en in die breër kerkverband.

Riaan Jansen van Vuuren

AP Kerk Pretoria-Oos bied aan: SKOOLVERLATERSKAMP 
(Kampdatum: DV Sondag 26 Junie – Saterdag 2 Julie 2022)

KAMPBESONDERHEDE:
Kampterrein: ESPERANZA (Dit is sentraal geleë, ongeveer 20 km buite Viljoenskroon en minder as 70 km 
vanaf Potchefstroom.) GPS-koördinate sal op versoek gestuur word. 

Koste: R1 000 per skoolverlater. Die GKK borg R300 per kind! Die kampgeld wat betaal moet word, is R700. Kerkrade 
moet asseblief skoolverlaters probeer subsidieer indien hulle dit moeilik vind om die volle kampgeld te betaal.

Kampgeld kan in die volgende bankrekening betaal word:
Bank: Capitec • Rekeningnaam: APK Skoolverlaterskamp • Rekeningnommer: 1309 417 359 • Takkode: 470010
Verwysingsnommer: Naam en van (skoolverlater)

Kontakbesonderhede:  
Ds. Attie Boshoff by attie.boshoff@apk.co.za of 071 229 3035 vir inskrywingsvorms en meer besonderhede. 
Inskrywings sluit 17 Junie 2022.

PRETORIA-OOS

Asjaskamp 2022 – kenmekaar, spanwerk, vriendskap en koppies
Die Asjasstudentegroep het vanaf 7 tot 11 
Januarie hul jaarlikse kamp by die Evangelies-
Gereformeerde Kerk se Eden Kampterrein gehad. 

Enige onsekerheid wat tussen die onbekende 
gesigte ervaar is, het sommer gou verdwyn ná 
vinnige kenmekaar- en blitsgeselsies gedurende 
die busrit op pad na die kampterrein toe. Met die 
aankoms by die kampterrein, is ons onverwyld in 
spanne ingedeel: Pienk, Oranje, Groen en Blou. 
Die eerstejaars is uitgeken aan bandjies met 
klokkies wat om die enkels gedra moes word. 
Elke eerstejaar was vir die duur van die kamp 
’n spesiale soort vis en moes die hele tyd soos 
hierdie vissie deur die deure en elke opening op 
die terrein “swem”. 

In die spanne moes ons verskillende aktiwiteite 
saam uitvoer. ’n Paar daarvan was onder meer 
Vrydagaand se noot-vir-nootaanbieding, wat 
gesorg het vir vele pret en plesier. Gedurende ’n 
skattejag moes ons teen die spoed van lig tussen 
verskeie stasies, wat elk nuwe uitdagings aan ons 
gestel het, beweeg. Saterdagaand se Bybelvasvra 
was ook definitief ’n hoogtepunt. Ons het geleer 
dat daar nog baie sake in die Bybel is waarvan 
ons nie genoegsame kennis het nie en daarom 
was die vasvra vir die meeste van ons baie 
uitdagend. 

Tydens etes het elkeen ’n blikbeker (met jou 
naam) gekry wat jou sitplek aan tafel bepaal 
het. Party studente het dan met ’n skok besef 
dat hulle nie ’n sitplek het nie en dat die 
koppiedief hul koppies gesteel het. Ons moes 
verantwoordelikheid vir ons koppies aanvaar, dit 
oppas en dit saam met ons dra. 

Vir elke tree wat skeefgetrap is, is daar 
daagliks strawwe uitgedeel. Die eerstejaars is 
sommer vinnig-vinnig gestraf, omdat hulle nie 
soos visse deur die deure geswem het nie ... Van 
die strawwe wat toegeken is, was die voordrag 
van bekende gedigte, opvoer van unieke tonele 
en die sing van liedere om ons koppies se 
vertroue terug te wen. 

Elke dag is daar besprekings gehou oor 
aktuele sake en temas soos persoonlike identiteit, 
kultuurvorming, Christelike vryheid en die 
struktuur van die kerk. Hierdie besprekings was 
baie insiggewend en het ons geleer hoe om as 

jong volwassenes ons plek in die wêreld vol te 
staan, maar steeds ons identiteit in Jesus Christus 
te behou. 

Ná hierdie besprekings was daar natuurllik 
ook tyd vir rus en kuier. In ons spanne het ons 
vriendskaplike kompetisies op die sagtebal- en 
vlugbalbane gehou. Ons kon elke middag, 
voordat dit tyd vir Bybelstudie was, in die 
swembad afkoel. 

Sondagoggend het ons die seën van die 
erediens, gelei deur teologiese student Peet 
Schütte, ervaar. Die Skriflesing was uit Daniël 2, 
waar Daniël koning Nebukadnésar se droom 
aan hom verklaar het. 

Maandagaand het uitgeloop op ’n vurige 
potjiekoskompetisie tussen die vier spanne. Baie 
voorbereiding en moeite is gedoen om die perfe-
kte resultaat vir ’n smaaklike aandete te lewer.

Ná die ete en afhandeling van die laaste 
sessies, was van ons baie braaf om die 
middernagtelike ure aan te pak. Alhoewel daar 
min geslaap is (of vir sommige niks), is ons 
die volgende oggend met ’n asemrowende 
sonsopkoms beloon.

Hierna het die kamp ongelukkig maar vinnig 
einde toe gesnel. Ons het saamgewerk en 
gehelp om die kampterrein netjies op te ruim en 
het toe weer met die bus terug kerk toe vertrek.

Hierdie Asjaskamp was definitief een wat 
ons vir altyd sal koester. Baie herinneringe is 
bymekaargemaak en vriende het familie geword. 
Baie dankie aan dominee Attie, tannie Hes en die 
hele Asjasbestuur vir hulle deeglike beplanning 
en moeite om van hierdie kamp ’n sukses te 
maak. Volgende jaar maak ons DV weer so! 

Cristelle Oerlemans

Gemeentenuus

PRETORIA-OOS

Seniors se uitstappie
Op Dinsdag 1 Maart 2022 het een-en-dertig 
lidmate ’n uitstappie na Jasmynsnuffelmark 
meegemaak. Om koste so laag as moontlik 
te hou, het die Seniors ’n uitnodiging aan 
die gemeente gerig om die uitstappie mee te 
maak. Jonger lidmate het saamgegaan (wat 
ons baie waardeer), asook oumas wat uit ander 
gemeentes hier gekuier het. 

Ons het met ds. Attie Boshoff se bussie die reis 
na Hartbeespoort onderneem. Dit was ’n baie 
gesellige geleentheid en oud en jonk het dit 
geniet. Die verkope van vrugte en groente is 
ruim ondersteun.

Susters se bord- en bakuitstappie
Op Saterdag 5 Maart 2022 het agt-en-
twintig van ons gemeente se susters Clay 
Cafe besoek. Hier kon ons ’n keuse maak 
uit verskillende groottes en vorme van borde 
en bakke – na elke smaak – waarop ons 
na hartelus kon teken of skilder! Ons is van 
kundige raad bedien en elkeen kan trots 
wees op haar eindproduk. Die bakke moes 
vir eers agterbly sodat dit gebak kon word, 
waarna dit die volgende Sondag, op 2 April, in 
ontvangs geneem is. 

Ons het heerlik gekuier en het tussendeur 
verversings geniet. Dit was voorwaar ’n dag om 
te onthou! Marina Hattingh was die fotograaf.

Hannah Kotzé

Seniors se uitstappie

Clay Cafe

Clay Cafe

Natal Suidkus – Southport
Lekker, gerieflike selfsorg tuinwoonstelle te huur 

vir vakansie. Ten volle toegerus. Loopafstand  
van die see, braaigeriewe, see uitsig, DSTV ens.  
Kom ontspan in ’n rustige stil omgewing! 

Kontak Hendrie: 072 932 1070

VOORNEMENDE EN HUIDIGE KOVSIES 2022. Vind u geestelike tuiste en skakel in by ons bedrywighede. 
AP Kerk Bainsvlei – Kontak ons by 082 614 5857

SUIDKUS MARGATE
Loopafstand van hoofstrand.  

2 Slaapkamer – 6 persone. See- en brander-uitsig 
van balkon. 2 x onderdak parkering

Skakel Liezl vir tariewe 082 788 9304 of  
skakel of sms Thys: 082 921 1922

IS JOU REKENAARBEGROTING 
BEPERK? 

Ons verkoop opgeknapte (refurbished) rekenaars,  
skootrekenaars en bedieners. Alle opgeknapte rekenaars  

het ’n een jaar waarborg. Ons koerier landswyd! 

Kontak Pieter by 083 214 3521 of pieter@activepc.co.za

A P  K E R K D A S S EA P  K E R K D A S S E

e-pos: pietersburg@apk.co.za

Selfsorg akkommodasie met: 

Saal, herberg, kothuise en 
kamp staanplekke. 

NUUT: 4x4 baan, bergfiets/wandelroetes. 

Ideaal geleë op die N11, 3 ure vanaf  Pretoria.

Skakel Theuns Snyman by 079 274 7978

DOONSIDE (2 km van Toti)
Shangrila: Seefront, 2 + 3 slaapkamers; sommige DSTV.  

Onderdak parkering. Braaiplek, winkel, wassery. 
Superwaarde.

082 821 2601 / 012 006 1064 
www.shangrilaholidayflats.co.za

OORNAG TE BLOEMFONTEINOORNAG TE BLOEMFONTEIN
Selfsorg oornagkamers elk met:

minikombuis en –badkamer, lugreëling, TV, braai- en 
vriesgeriewe, veilige onderdak parkering

Slaap 1–4 en 1-5. Naby N1

Skakel Belie by 051 433 2635 of 072 342 7530

PRETORIA  
OORNAG WOONSTEL

Rustig en skoon. Naby N1, Menlyn Mall  
en vyf hospitale. Selfsorg.

Kontak Rosi by 082 748 5042

Wili-werk-ni
Ten volle toegeruste vakansiewoning op die 

grens van Margate en Uvongo. Loopafstand na 
die strand. Pragtige see-uitsig. Billike tariewe

Skakel Willie of Poppie Brits: 071 696 0344 of 082 746 4852
Queenstraat 18, Uvongo

PRETORIA-OOS

Majubafees 2022
’n Hele klompie van ons gemeentelede het van 
25 tot 27 Februarie by Majuba gaan kamp! 
Dit bly ’n belewenis om die Slag van Majuba 
(27 Februarie 1881) op só ’n manier saam te kan 
herdenk. Dit is ’n mooi georganiseerde naweek 
met vele aanbiedinge. Verskillende instansies kry 
geleentheid om met die organisering te help. 
Hierdie jaar was Orania verantwoordelik vir die 
organisering van die naweek. Van die aktiwiteite 
wat plaasgevind het, was Vrydagaand se 
fakkelloop teen die berg uit en Saterdagoggend 
se perdekommando wat die historiese vlae 
vertoon het, boeresport wat aangebied is en ’n 
skynaanval deur die “Engelse”. Saterdagaand 
was dit die beurt van die cantille vir die 
skoolkinders en die cantus vir die volwassenes. 
Sondag is afgesluit met ’n erediens deur ds. Ruan 
Combrinck van die AP Kerk Orania.

Dié wat wil, kon natuurlik die berg ook gaan 
uitklim, waar die geskiedenisvertelling plaasgevind 
het. Dit was wonderlik om te sien hoeveel ouers 
met hulle klein kindertjies die berg uit stap. Selfs ons eie Carel Roos (’n siggestremde teologiese student) 
is saam met twee gidse (studentevriende) die berg uit. Dit was die eerste geleentheid vir Carel om so 
hoë berg te kon uitklim. Met die afkomslag het ’n lekker bui reën hulle gevang!

Die naweek is natuurlik ook ’n geleentheid om ou vriende weer raak te loop en lekker saam te kuier. 
Ons wil almal solank uitnooi om ’n knoop in die sakdoek te maak vir die bywoning van Majubafees 
2023. Kom kamp saam en dra sodoende by dat die geskiedenis vir ons nageslag voortleef!

Hes Boshoff

Majubafees 2022

Majubafees 2022

BESTEK VAN BYBELKENNISEKSAMEN 2022

Graad Ou Testament Nuwe Testament Handboek

Graad 4 Exodus 1-3 (20) Matthéüs 13:1-52, 18:15-35, 20:1-16 (20) Les 1-9 (10)

Graad 5 Exodus 4-6 (20) Matthéüs 21:28-46, 24:45-25:46 (20) Les 1-9 (10)

Graad 6 Exodus 7-9 (20) Matthéüs 22:1-14, Lukas 10:25-37, 11:5‑13, 
13:6-9, 14:7-14 (20) Les 1-9 (10)

Graad 7 Exodus 10-13 (35) Lukas 15:1-16:13, 19-31, 18:1-14 (35) Les 1-9 (30)

Graad 8 Josua 1-4 (35) Lukas 1-2 (35) Les 1-9 (30)

Graad 9 Josua 5-7 (35) Lukas 4-5 (35) Les 1-9 (30)

Graad 10 Josua 8-10 (35) Lukas 22-23 (35) Les 1-9 (30)

Graad 11 Josua 11, 23-24 (35) Lukas 24, Johannes 20-21 (35) Les 1-9 (30)

Belydend Rigters 1-4 (35) Handelinge 9-10 (35) HK v/a 24-49 (30)

met Pieter & Pieter met Pieter & Pieter 

Soos reeds voorheen aangetoon, bestaan die moontlikheid dat die republikeinse 
strewe reeds in 1795 tydens die opstand in Graaff-Reinet ontstaan het. 

Hierdie strewe en die vryheidstrewe van die Afrikaner, 
het hand aan hand gegaan. Baie jare later het sommige 

van die Boeregeneraals tydens die Rebellie van 1914 ’n 
geleentheid gesien om die vryheid van die twee Boere
republieke, die ZAR en die Oranje-Vrystaat, te herstel. 
Hulle het ongelukkig nie daarin geslaag nie. Dit het egter 
nie ’n einde aan hierdie strewe van sommige gebring nie.

Die Nasionale Party (NP) is in 1914 gestig en drie jaar 
later het die Federale Raad van die NP ’n verklaring oor 
republikanisme uitgereik wat die grondslag van NP-beleid 
daaroor tot in 1960 sou bly. Die verklaring het dan ook 
bevestig dat indien die status van die Unie van Suid-
Afrika sou verander, dit slegs langs konstitusionele weg 
sou geskied. Daarin is die bestaan van die republikeinse 
gedagte erken, maar dit blyk ook dat daar oënskynlik nie 
veel geesdrif daarvoor was nie en dat republikanisme nie 
deur die NP gepropageer sou word nie. Daar is aangevoer 
dat sodanige propaganda verbittering sou veroorsaak, 
waarskynlik verwysend na die Engelssprekendes en 
hulle meelopers. Dit blyk dat die werklike rede egter 
generaal Hertzog se teenkanting teen ’n republiek was en 
boonop het dr. Malan ook ’n afsydige houding daarteenoor 
geopenbaar. Die jong Transvaalse NP-leier, Tielman Roos, 
was egter ’n vurige republikein en dit het hom met Hertzog 
in botsing gebring.

Intussen het verwikkelinge gedurende die tydperk 1926-
1931 in die Britse Ryk plaasgevind waardeur die status van 
die dominiums (lidlande) deur die Balfourverklaring en 
die Statuut van Westminster verhoog is. Hierdeur is hulle 
gelyk aan mekaar en op dieselfde vlak as Brittanje geplaas. 
Dit het tot gevolg gehad dat vurige republikeine soos dr. 
NJ van der Merwe, Vrystaatse NP-leier, en die Transvaler, 
adv. JG Strijdom, die mening uitgespreek het dat dit ook 
die reg op verandering van status na ’n republiek inhou. 
Hulle het dan ook saam met ander republikeinsgesindes 
op aktiewe wyse voorbrand vir ’n republiek begin maak. 
Vanweë hierdie aksies is die Republikeinse Bond in 1930 
gestig en in 1932 adv. AS van Hees se Republikeinse Party, 
wat egter nie hond haaraf gemaak het nie. Op hierdie 
tydstip was die NP steeds nie ’n republikeinse party nie, 

alhoewel talle van sy lede sterk pro-republikeins was. Ge
neraal Hertzog het ongelukkig steeds ’n dempende invloed 
op die republikanisme uitgeoefen en republikeinsgesindes 
selfs in die openbaar tereggewys.

Die politieke verwikkeling van 1933-1934, wat uitgeloop 
het op die koalisie en samesmelting van die Hertzog- en 
Smutspartye, het ingrypende gevolge vir die republikeinse 
strewe meegebring. Leidende republikeine onder wie 
JG Strijdom, CR Swart, NJ van der Merwe en EG Jansen 
het geweier om Hertzog hierin te volg en het hulle by dr. 
Malan geskaar. Al was Malan nie ’n republikein nie, het dit 
’n deurbraak vir die republikeinse strewe bewerkstellig, 
soos dan ook blyk uit die 1936 Program van Beginsels 
van die Gesuiwerde Nasionale Party (soos Malan se Party 
toe genoem is). Hiervolgens het die Party ’n volwaardige 
republikeinse party geword. Daarin word die oortuiging 
uitgespreek dat ’n republikeinse staatsvorm, afgeskei van 
die Britse Kroon, hom die beste aanpas by die tradisies en 
aspirasies van die Afrikanervolk. Derhalwe sou dié Party 
hom voortaan beywer om ’n republiek vir Suid-Afrika tot 
stand te bring. Die versekering is nogeens gegee dat dit 
slegs op grondslag van die breë volkswil tot stand gebring 
sou word.

Die tempo om ’n republiek in Suid-Afrika tot stand te bring, 
is aansienlik versnel met die bewindsaanvaarding van die 
NP in 1948. As republikeinse party het die NP van dr. DF 
Malan, ten spyte van dié eerste minister se teenkanting 
teen ’n republikeinse staatsvorm, geleidelik onder leiding 
van die volbloed republikeine begin om die weg deur 
wetgewing en ander daarvoor voor te berei. So ook is die 
statusverhoging van die jare 1926‑1931 verder gevoer 
deur die Unie van Suid-Afrika al losser van Brittanje te 
maak. Deur die 1949 Wet op Suid-Afrikaanse Burgerskap, 
is Britse burgerskap vir Unie-onderdane afgeskaf en die 
volgende jaar is die reg op appèl na die Britse Geheime 
Raad afgeskaf. Dit het meegebring dat die Suid-Afrikaanse 
howe voortaan die finale sê in Suid-Afrikaanse hofsake 
sou hê. In dieselfde jaar is die “Britse” in Britse Statebond, 
wat Suid-Afrika betref, weggelaat en is die titel van die 
Britse koningin ook gewysig sover dit die Unie aangaan. 

Die Republikeinse strewe van die 
Afrikanervolk
Dr. Pieter Möller

IN DIE SPORE VAN GISTER

Vervolg op bl. 32

Daar is “drie” redes waarom ouers nie oor seks met 
hulle kinders gesels nie: eerstens is hulle te skaam, 

tweedens weet hulle nie hoe nie, en derdens is hulle te 
skaam. As ’n ouer nie aktief besig is met seksualiteitson
derrig in die huis nie, sal ’n ander die voorreg oorgretig 
aangryp, want die televisie, musiek, die skool, vriende 
en selfs radioadvertensies is daagliks daarmee besig.

In ’n oogwink word ons peuters groot en gaan skool 
toe en skielik lê daar ’n baie spesifieke gesprek vir ouer 
en kind voor. Dáárdie gesprek. Vir dekades reeds het die 
televisie ons gewys hoe die skaam ouer die “blommetjies 
en bytjies” aan die kind probeer verduidelik, terwyl die 
kind reeds meer weet as die ouer self. 

Die omstrede voorgestelde Omvattende Seksuali
teitsonderrig (ook bekend as Comprehensive Sexuality 
Education of CSE) het die afgelope paar jaar die gesprek 
oor wie vir die seksuele opvoeding van ons kinders ver
antwoordelik is, opnuut laat opvlam. In die nuus sien 
ons ook hoe die mure van beskerming wat afsonderlike 
badkamers vir seuns en dogters in ons skole bied, tot ’n 
val gebring is. Anders as in vorige generasies, laat die 
skoolomgewing waarin ons kinders vandag die meeste 
van hul tyd spandeer, seksuele opvoeding nie meer net 
aan die ouerhuis oor nie en die skoolkurrikulum sien dit 
nou as sy plig om ons kinders ook seksueel op te voed. 
Buiten vir die kurrikulum en die skool, staan die internet 
en sosiale media slaggereed om jou kind oor die wêreldse 
(sekulêre) siening van geslag en seks te onderrig. 

Ons het reeds vasgestel dat die skool, kurrikulum en 
jou kind se onderwysers nie noodwendig dieselfde wê
reld- en lewensbeskouing met ons deel nie1 en daarom 
kan ons die verantwoordelikheid van seksualiteitsonder
rig nie sommer goedsmoeds aan hulle oorlaat nie. Ons 
kan ons kinders se blootstelling aan die internet ook dalk 
vir ’n kort tydjie uitstel, maar nie noodwendig hul skool-
maats se blootstelling en oorvertelling daarvan, beheer 
nie. Seksualiteitsonderrig is meer as net ’n les oor anato-
mie, fisiologie, oordraagbare siektes en voorbehoeding. 

Enigeen kan die basiese feite oor reproduksie binne ’n 
uur of twee leer, maar die ouer is in die beste posisie om 
hierdie inligting in die regte konteks te plaas en dit oor 
’n tydperk van jare weer te gee. Christelike ouers hoef 
egter nie met benoude hande in hul hare te sit nie – God 
het reeds die storie van seksuele reinheid geskryf en ons 
kan die storie nou aan ons kinders oorvertel. 

Begrond in die Waarheid
Alhoewel ouerskap nie met ’n bedryfshandleiding kom 
nie, ontvang ons wel al die nodige hulpmiddels en stra
tegieë wat nodig is om ouerskap suksesvol uit te voer. 
Hierdie handleiding is natuurlik die Skrif. In hierdie 
digitale era wat gekenmerk word deur seksuele losban
digheid, is ons as Christelike ouers verantwoordelik om 
ons kinders eerstens te beskerm, hulle toe te rus om 
God se bedoeling met seks te verstaan en dan vir hulle 
’n voorbeeld te stel.2

Nes jy ook nie tot ’n spesifieke ouderdom gaan wag 
om jou kind van God te vertel nie, is seksuele onderrig 
nie iets wat moet wag tot ’n spesifieke ouderdom of ge
beurtenis nie. Die tyd om met seksualiteitsonderrig in 
jou huis te begin, is met die geboorte van jou kind. Daar 
is gelukkig spesifieke riglyne om hierdie onderrig op elke 
ouderdom of ontwikkelingsfase te benader met die drie 
strategieë van beskerm, toerus en om ’n voorbeeld te stel. 

Beskerm
Jy is jou kind se beskermer. Reeds vanaf ’n jong ouderdom 
kan jy jou kind begin ontmoedig om geheime vriende te 
hê of om verdagte gebeure vir jou weg te steek. Moenie 
hewig reageer as jou jong kind jou vertel van haar “kê
rel” nie, maar luister eerder aandagtig en moedig haar 
aan om met jou daaroor te gesels. In die oop gesprekke 
wat volg, kan jy die waardes en gedrag van gesonde ver
houdings tussen maats beklemtoon. 

VAN KARSTOELTJIE TOT BESTUURDER

Beskerm, rus toe en loop voor
Charlotte Fourie

________________________________________________________________

1	 Die Boodskapper Mei 2022, bl. 39-40.

2	 www.bit.ly/39Jzg4l

Soos jou kind ouer word, moet jy planne in werking 
stel om jou kind se toegang tot onvanpaste inligting en 
stories op die internet en televisie te keer. Bespreek inter
netveiligheid en -grense met jou kind. Dié gesprek kan 
ook met maats se ouers verder gevoer word. Installeer 
programme op slimfone wat kan help om jou kind te 
beveilig en handhaaf ’n gesonde balans wanneer digitale 
tegnologie vir ontspanning gebruik word. 

Die vraag is nie óf jou kind blootstelling aan hierdie 
dinge op die internet gaan kry nie, maar eerder wanneer. 

Toerus
Hou jou jong kinders gereeld vas en kweek daardeur ’n 
gevoel van sekuriteit in jul verhouding. Leer hulle die 
biologiese verskille tussen mans en vroue en vertel hulle 
waarom sekere liggaamsdele privaat gehou word en nie 
deur ander aangeraak mag word nie. Wys ook vir jou 
kind hoe om fisiese grense te stel, maar ook ander se 
grense te respekteer. Kyk hulle in die oë as jy met hulle 
hieroor praat en kweek daardeur by hulle selfvertroue en 
’n gemak om tussen ander mense te wees, terwyl hulle 
hul ligaamlike privaatheid steeds handhaaf.

Vroeg in die laerskool kan jy reeds menslike seksualiteit 
as deel van God se plan aan jou kinders voorstel, terwyl 
jy aktief voortgaan om jou kind van fisiese grense te leer.

Vanaf die tienerjare kan jy met jou kinders oor God 
se oogmerke en ontwerp vir seks praat: Ons seksuele 
rentmeesterskap as manlike of vroulike beelddraers én 

God se ontwerp vir die seksuele eenheid in die huwelik 
tussen ’n man en ’n vrou. Moedig jou kind aan om vrae 
te vra en antwoord daardie vrae eerlik. Praat openlik oor 
die realiteite, mites, gevare en leuens met betrekking 
tot pornografie en ander seksuele perversies, al is dit ’n 
ongemaklike gesprek. Jou kind gaan die vrae aan iemand 
rig – maak daarom seker dat dit aan jou is en nie aan 
iemand of iets anders nie. 

Voorbeeld
Hierdie strategie gaan die sukses van “beskerm” en 
“toerus” bepaal, want as ouers se voorbeeld hul woorde 
weerspreek, gaan die woorde sommer vinnig vergeet 
word. Die verhouding tussen Pa en Ma is natuurlik 
hier ter sprake. Verseker dat kinders sien en hoor dat 
julle mekaar liefhet. Modelleer God se ontwerp van die 
seksuele eenheid tussen ’n man en ’n vrou en maak jul 
eie onvolmaakte strewe na reinheid bekend. 

Toon van kleins af liefde en bou vertroue by jou kind, 
terwyl jy God se liefde kommunikeer. Ondersoek jou 
eie gebruik van media (televisiereekse, musiek, films en 
sosiale media) en bepaal watter voorbeeld jy deur jou ge
drag vir hulle stel. Meet die woorde van musiek wat julle 
byvoorbeeld in die motor luister aan die enigste Waarheid 
en getuig tydig en ontydig teen die wêreld se valshede. 

Dit is belangrik dat ouers uitreik na hul geloofsge
meenskap en aktief hieroor met hulle vriende, familie 
en geestelike leiers praat. 

Vervolg vanaf bl. 30
Die Republikeinse strewe van die Afrikanervolk
In 1953 het die NP sy aantal setels vermeerder en die 
volgende jaar is dr. Malan deur adv. Strijdom as eerste 
minister opgevolg, wat meegebring het dat ’n geharde re
publikein aan die roer van sake was. Vanselfsprekend sou 
hy alles in werking stel om die republiek in sy ampstermyn 
tot stand te bring. In 1957 het hy baie vermag. So het hy 
die oppergesag van die Suid-Afrikaanse Parlement deur 
wetgewing bekragtig, die Union Jack met die Unievlag 
as landsvlag laat vervang, God save the Queen deur die 
Stem van Suid-Afrika as enigste volkslied laat vervang en 
die Unieregering die Britse vlootbasis by Simonstad laat 
oorneem. In 1958 is die woorde “In Diens van Haar Maje
steit” met die woord “Amptelik” vervang en is CR Swart, 
’n uitgesproke republikein, as goewerneur-generaal 
aangestel. 

Met die 1958-verkiesing het die NP voortgebou op sy 
prestasie van 1953, maar in dieselfde jaar het ’n ramp 
die republikeine getref toe die baie siek eerste minister, 

adv. Strijdom, sterf. Al het hy op geesdriftige en bekwame 
wyse die voorbereidingswerk vir die totstandkoming van 
die Republiek van Suid-Afrika gedoen, was dit hom nie 
beskore om die eindresultaat te beleef nie. 

Dr. Hendrik Verwoerd is as sy opvolger benoem en hy het 
die Republiek van Suid-Afrika uiteindelik tot stand gebring. 
Op 20 Januarie 1960 het hy in die Parlement aangekondig 
dat die verandering van die Unie se status na dié van ’n 
republiek praktiese politiek geword het en dat daar op 5 
Oktober 1960 ’n referendum oor hierdie aangeleentheid 
gehou sou word. By hierdie geleentheid het die kiesers 
met ’n meerderheid ten gunste van ’n republiek gestem. 
Gevolglik het hierdie ideaal van sovele burgers op 31 Mei 
1961 ’n werklikheid geword. Wie sou toe in hulle wildste 
drome kon dink dat hierdie Republiek deur verraad ná net 
meer as dertig jaar, aan skerwe sou spat. Hartseer genoeg, 
wil dit voorkom, of dit op ’n ruwe wyse ’n einde aan hierdie 
ideaal en strewe van talle regskape Afrikaners gebring het. LIG IN DUISTERNIS

Baken van lig
Dit is nou reeds twee maande sedert 
die oorlog in Oekraïne uitgebreek het. 
Moeë Oekraïners is desperaat op soek 
na hoop vir die toekoms. Mans tussen 
die ouderdom van 18 en 60 word nie 
toegelaat om die land te verlaat nie, 
terwyl vroue en kinders groot afstande 
moet reis, meestal alleen en te voet 
in die koue. Mission Without Borders 
(MWB) en die kerke met wie hulle in 
vennootskap is, ondersteun hierdie 
mense. Kerke in naburige lande het 
hulle deure oopgemaak en voorsien 
matrasse en ontmoet die vlugtelinge 
met warm maaltye op die grense.

Peter, een van MWB se lede op 
die grens met Roemenië, vertel: “Die 
grootste lyding wat jy op die mense 
se gesigte sien, word veroorsaak deur 
die skeiding wat plaasvind tussen die 
mans en hulle gesinne. Dit breek ’n 
mens se hart!” 

Met die hulp van plaaslike 
werkers, vrywilligers en 77 kerke 
regoor die streek, bedien MWB 
duisende vlugtelinge van praktiese 
bystand en emosionele en geestelike 
ondersteuning. Daar is hoop wat 
voortspruit vanuit hierdie kerke se 
reaksie, wat begin by die episentrum 
van die konflik en dan ’n rimpeleffek 
oor die aarde heen het. 

Plaaslike regeringsamptenare het 
versoek dat die mans wat vrywillig 
by die kerklike netwerke betrokke is, 
die laaste moet wees wat opgeroep 
word vir militêre diens, omdat hulle 
reeds as “Soldiers of the Second 
Social Front” dien. 

Liefde en sorg gee hoop vir ’n beter 
lewe
Die oorlog in Oekraïne het ’n nuwe 
fase betree. Daar is reeds oproepe om 
die verpletterde huise te herbou en 
stede uit die puin te laat herrys.
Tog is daar ook ’n behoefte om die 

ingesteldheid van die vlugtelinge en 
verplaasde burgers te “herbou”. Hulle 
moet weer begin waag om te hoop 
vir die toekoms en MWB glo hulle kan 
daarmee help deur byderhand te wees, 
kos te bedien en warm klere te verskaf. 

MWB is ’n verspreider van 
hoop deur kerke met wie hulle in 
vennootskap in Oekraïne, Roemenië 
en Moldowië is.

Hulle voorsien versorging, toe
vlugsoorde, kos en klere aan duisende 
verplaasde vroue, kinders en bejaardes. 
“Ons wys dat ons lief is vir hulle en 
by hulle staan in hul tyd van nood. 
Baie van hulle is alleen en het nie ’n 
ondersteuningsnetwerk nie. Natuurlik 
het hulle die basiese benodigdhede 
nodig, maar hulle het ook nodig dat 
iemand na hulle luister, hul gevoelens 
erken en hulle ondersteun.”

Kinders met kanker ontvang 
behandeling in Pole
In Oekraïne is sorg ook baie prakties. 
’n Sopkombuis in Sarny bedien sedert 
die inval op 24 Februarie deurgaans 
maaltye aan ontworteldes. Toe ’n 
MWB-werker agt kinders met kanker 
in ’n kerk naby Kiëf ontdek, is daar 
gereël dat hulle na ’n onkologiekliniek 
in Pole vervoer word, waar hulle 
behandeling voortgesit word. 

Vlugtelinge help om noodvoorraad 
te versprei
Baie van die vlugtelinge, wat ná 
uitmergelende vlugtogte van hul 
uitputting herstel het, meld as 
vrywilligers aan. Vir hulle is dit ’n 
manier om hul dankbaarheid te 
betuig teenoor dié wat aan hulle 
vriendelikheid bewys het.

MWB roep gelowiges op om saam 
met hulle vir die mense van Oekraïne 
en die slagoffers van die oorlog te bid. 
Mag die kerk bly streef om God se 
hande en voete op aarde te wees. 

Opsommende statistiek soos op 
1 April 2022 

Oekraïne: 
•	 43 000 burgers het reeds 

noodleniging ontvang. 
•	 2 000 voedselpakkies is onderweg 

na die besette gebied in die Ooste 
van Oekraïne.

Moldowië:
•	 2 000 maaltye (minimum) word 

daagliks bedien. 
•	 25 000 burgers het reeds 

noodleniging ontvang. 
•	 4 500 burgers is skuiling aangebied.

Roemenië:
•	 50 000 burgers ontvang maaltye. 
•	 11 000 kospakkies met higiëniese 

produkte is versprei. 
•	 4 500 vlugtelinge is reeds gehuisves.

--------------------------------------------------------
1.	 As jy die werk van Mission Without Borders 

in Oekraïne wil ondersteun, gaan na  
www.mwb-sa.org om meer te wete te kom.

Verligting en hoop vir vlugtelinge uit Oekraïne

Ds. Schalk het aan ons almal ’n groot diens 
gelewer deur hierdie beroemde (of berugte) 

preek van Jonathan Edwards in Afrikaans 
te vertaal. Lees gerus hierdie ernstige, dog 
besonderse preek waarin Edwards uitnooi: 

“Julle het ’n buitengewone geleentheid,  
’n dag waarop die deur van  

Christus se genade wyd oopstaan.  
Hy staan in die deur. Hy roep na en pleit 

met ’n groot stem by arme sondaars.  
Dit is ’n dag waarop baie na Hom sal kom 

en die koninkryk sal binnegaan.” 

Die lees hiervan word ten sterkste aanbeveel. 

Prof. Dr. Adriaan C. Neele,  
Jonathan Edwards Center, Yale University.

Al twee boekies  
teen slegs

R175!Ontdek die argeologiese 
skatte in die Bybellande

R280/R330 per boek

Daar is ’n liedjie wat ons graag sing wat sê: “Filippense 4:4 sê verbly 
jou in die Heer!” Die liedjie het ’n vrolike melodie en dit kan ’n mens 

dalk laat dink dat hierdie woorde vir mense geskryf is wat besig was om 
op en af te spring van vreugde. 

Ek kan jou belowe dit was nie die geval nie. Paulus was in die tronk toe 
hy die brief geskryf het, die gemeente is aangeval en vervolg en daar was 
onenigheid binne die gemeente. Daar was dus nie baie rede om bly te 
wees nie.

Al was daar heelwat dinge wat hulle vreugde kom steel het, sê Paulus 
steeds dat daar baie rede is om bly te wees. Ons moet egter mooi 
verstaan wat presies Paulus in hierdie gedeelte bedoel. Hy sê: “Gaan 
soek by die Here jou rede om bly te wees – jy sal dit kry en jy sal nie 
teleurgesteld wees nie.”

Paulus leer ons dat ons vreugde nie op ons omstandighede gebou moet 
word nie. Dit wat ander mense van my dink of aan my doen, ja, selfs my 
gesondheid of my verhoudings, moet nie die oorsaak wees dat ek my 
vreugde verloor nie. As dit gebeur, het ek nie my vreugde in die Here 
gevind nie, maar in die dinge rondom my. 

Andersom gestel: Ek kan nie in my prestasies, stokperdjies, besittings, 
vriende, familie of selfs in my kerk my vreugde gaan soek nie. As jy dit op 
daardie plekke gaan soek, sal jou vreugde iewers opraak. Daardie bronne 
van vreugde is soos gebreekte klipbakke wat die water laat uitlek. 

In plaas daarvan moet jy eerder jou rede om bly te wees by God gaan 
soek – nie in die dinge wat Hy vir jou gee nie, maar in Homself. Gaan kyk 
hoe groot, almagtig, wys en goed Hy is. Gaan kyk hoe Hy in ander mense 
se lewens gewerk het. Gaan kyk wat Hy al alles reggekry het. Gaan kyk 
ook na wat Hy gesê het Hy in die toekoms nog alles gaan doen. 

Aanvanklik mag dit dalk ’n bietjie vervelig voel – ons is mos gewoond aan 
aardse vreugde, wat anders is as die hemelse vreugde waarvan die Bybel 
praat en wat ons nog nie ken nie. Tog sal jy mettertyd agterkom dat daar 
in God regtig baie rede is om bly te wees en dat daardie vreugde wat jy in 
die Here kry, nie opraak of oud word nie. 

In plaas daarvan dat jy jou rede om bly te wees in die dinge rondom jou 
soek, moet jy eerder jou verhoudings of middele of geleenthede gebruik 
om die vreugde wat jy by God kry, met ander te deel – dit is hoekom 
Filippense 4:5 sê: Laat julle vriendelikheid aan alle mense bekend word …

Vers 5 gaan egter nog ’n bietjie verder. Paulus herinner ons ook dat God 
naby is. Daarmee probeer Paulus ’n paar dinge sê:

1)	 Jou rede om bly te wees – God – is nie ver nie. Hy is naby wanneer 
jy Hom nodig het.

2)	 Ons weet nie wanneer die Here Jesus terugkom aarde toe nie – ons 
weet wel dat sy wederkoms naby is. Jy gaan dalk nie nog ’n kans 
kry om daardie ewige vreugde by God te gaan soek of om dit met 
ander te deel nie. Gebruik daarom die kans wat jy nou het.

3)	 Laastens troos Paulus ons ook: Daar is baie mense wat ons vreugde 
in die Here by ons probeer steel. Hulle doen en sê dinge wat 
seermaak. Paulus herinner ons dat God naby is en dat Hy alles sien 
en regtig omgee. Jy kan Hom met daardie probleem vertrou – dit sê 
Filippense 4:6 baie duidelik.

Laastens sluit Paulus in Filippense 4:7 met ’n groot belofte af: En die 
vrede van God, wat alle verstand te bowe gaan, sal julle harte en julle 
sinne bewaar in Christus Jesus.

Het jy die vreugde en die vrede in jou lewe verloor? Dan het jy dit nog nie 
by die Here gaan soek nie. Gaan soek jou rede vir blydskap by Hom en jy 
sal nie teleurgesteld wees nie.

Groete, ds. Henning
Groete, ds. Henning

"En omtrent middernag het Paulus en Silas gebid en 
lofliedere tot eer van God gesing ..." (Handelinge 16:25)

STERKER AS DIE DUIWEL (MT. 8:28-34)
Dit was vroegmôre in die 
dorpie Gádara, daar langs die 
see van Galiléa, en die son het 
begin opkom.

Daardie oggend het ’n bootjie 
met ’n klompie manne daar 
naby aangekom. Hulle het uit die 
bootjie uitgeklim en stadig begin 
gereedmaak om na die dorpie te 
gaan. Dit was die Here Jesus en 
sy dissipels. Hulle het ’n bootjie 
gebruik om na hierdie kant van die 
meer te vaar. Alles was rustig en 
stil, want dit was nog vroeg.

Skielik het twee manne op hulle 
afgestorm. Die manne het wild 
geskree en hulle vuiste gebal. Hulle 
het amper nie klere aangehad nie. 
Die bietjie klere wat hulle wel gedra 
het, was stukkend en geskeur. 
Hulle het ook ’n wilde kyk in hul 
oë gehad.

Hierdie manne het tussen die 
klippe en grafte gebly waar dooie 
mense begrawe was. Hulle kon nie 
tussen ander mense bly nie, omdat 
almal vir hulle bang was – selfs hul 
gesinne wou nie eers naby hulle 
kom nie. Die mense van die dorpie 
het selfs ’n paar keer probeer om 
hulle te vang en met kettings vas 
te bind, maar dit het nie gehelp nie. 
Hulle het die kettings losgebreek!

Hierdie manne was so wild omdat 
hulle van die duiwel besete was. Dit 
beteken dat duiwels in hulle gebly 
het. Die duiwels het hulle sterk en 
wild gemaak. Almal was vir hulle 
bang. Die duiwels het ook partykeer 
gemaak dat hierdie manne hulself 
baie seermaak. Die duiwels het niks 
vir hulle omgegee nie. Hierdie twee 
manne het maar net daar naby die 
dorpie rondgedwaal – niemand wou 
naby hulle kom nie.

Toe die dissipels die twee manne 
sien, het hulle sommer geskrik en 
teruggestaan. Die dissipels was 
bang dat hierdie manne hulle gaan 
seermaak. Die Here Jesus het 
presies geweet wie hierdie manne 
was en daarom het Hy stilgestaan – 
Hy het nie geskrik nie.

Toe hulle by Hom kom, het hulle 
hard uitgeroep: “Jesus, Seun van 
God, wat wil U met ons te doen 
hê?” Die duiwels het ook geweet 
dat Jesus die Seun van God is – dit 
het hulle bang gemaak. “Wat is julle 
name?” het Jesus gevra. “Legio!” 
het hulle geantwoord. Legio 
beteken “baie”, want daar was baie 
duiwels in hierdie twee manne.

Die duiwels, wat in die twee manne 
was, het toe gevra dat Jesus hulle 
moet uitlos en hulle nie moet 
seermaak nie. Maar Jesus weet hoe 
die duiwel werk – hy gee glad nie 
vir mense om nie. Jesus het gesien 
wat die duiwels aan die twee 
manne gedoen het en Hy het die 
manne jammer gekry.

Jesus het nie na die duiwels 
geluister nie. Hy het die duiwels 
uit die manne uit weggejaag. Hulle 
moes die manne van nou af uitlos!

Naby die plek waar die Here Jesus 
en sy dissipels uit die boot geklim 
het, was daar ’n trop varke en ’n 
man wat hulle opgepas het. Daardie 

varke was baie geld werd. Toe die 
duiwels die varke sien, het hulle 
gevra of hulle in die varke mag 
ingaan. Toe Jesus “ja” sê, het hulle 
dit dadelik gedoen. Toe die duiwels 
in die varke ingegaan het, het die 
varke skielik begin hardloop. Hulle 
het sommer van ’n hoë rots af in die 
water in gehardloop en verdrink!

Die oppasser het baie groot geskrik 
en die mense van die dorp alles 
gaan vertel. Die mense was baie 
verbaas en het dadelik uitgegaan 
om te gaan kyk wat gebeur het. 
Toe hulle by Jesus kom, sien hulle 
twee manne wat rustig met Hom 
sit en gesels. Hulle was skoon en 
mooi aangetrek. Dit was die twee 
manne vir wie almal so bang was! 
Hulle kon hul oë skaars glo.

Toe onthou hulle dat hul varke dood 
was en dat dit hulle baie geld gekos 
het. Die mense was bang dat daar 
nog so iets gaan gebeur wat hulle 
baie geld gaan kos, daarom het 
hulle Jesus gevra om eerder weg 
te gaan. Toe Hy in die bootjie klim, 
wou die twee manne saam met 
Hom gaan, maar Jesus het hulle 
gestop. “Ek wil hê dat julle almal 
moet vertel wat vandag met julle 
gebeur het – so gaan julle ander 
mense help om in God te glo!”

Die manne was gehoorsaam en 
hulle het God verheerlik, waar hulle 
ook al gegaan het.

Nagenoeg een uit elke tien 
tienersterftes in Suid-Afrika 

is weens selfmoord. Volgens die 
Suid-Afrikaanse Depressie- en 
Angsgroep (SADAG) is daar talle 
redes waarom tieners dikwels dink 
dat selfmoord hul enigste uitweg 
is. Dit sluit dinge soos depressie, 
alkohol- en dwelmmisbruik asook 
boeliegedrag in.

“Mense wat aan selfmoord dink, 
voel alleen en geïsoleerd en dink 
dikwels dat niemand verstaan hoe 
hulle voel nie. Veranderinge in 
hul lewens kan ontstellend wees 
en maak dat hulle van ’n moeilike 
probleem wil wegkom of uit ’n 
moeilike situasie wil ontsnap. 

“Baie tieners wat selfmoord 
oorweeg, voel dat dinge in hul 
lewens buite beheer is en hulle 
sien selfmoord as ’n manier om 
’n gevoel van beheer terug te kry. 
Ongelukkig voel baie tieners ook 
dat hulle ’n las op hul familie is, 
en selfmoord word gesien as ’n 
manier om daardie las te verlig. 
Partykeer word selfmoord ook 
gesien as ’n manier hoe hulle 
hulself kan straf vir iets hulle 
dink hul verkeerd gedoen het," 
aldus SADAG.

WAARSKUWINGSTEKENS 
Volgens SADAG bestaan daar 
’n persepsie dat mense wat oor 
selfmoord praat, dit nooit sal 
doen nie. Dit is nie waar nie – 75% 
van mense wat selfmoord pleeg, 
gee vooraf die een of ander 
waarskuwing.

Die volgende is moontlike 
waarskuwingstekens dat iemand 
selfmoord oorweeg:

»	 Praat of maak grappies oor 
selfmoord.

»	 Depressiewe gedrag.
»	 Maak gereed vir die dood
»	 Selfkritiek.
»	 Veranderinge in persoonlikheid.
»	 Verlies aan belangstelling.
»	 Gedrag wat bereid is om meer 

risiko’s te neem.
»	 Skryf, kommunikeer, verf of 

teken oor die dood.

HOE KAN EK IEMAND HELP?
Mense se emosies ry dikwels 
vreeslik wipplank. Die skool, ouers, 
vriende en verhoudings kan alles 
baie deurmekaar en frustrerend 
wees, so dit kan vir hulle die een 
oomblik voel asof alles baie goed 
gaan en die volgende oomblik 
weer asof alles baie sleg gaan.

Selfmoord

WAAR KAN EK HULP KRY?
Skakel Suicide Crisis se gratis hulplyn by: 0800 12 13 14

Skakel SADAG se hulplyn by: 0800 567 567

Indien jy vermoed dat iemand dalk selfmoord oorweeg, kan jy die volgende 
doen:

VRA
As iemand oor selfmoord praat of 
ander waarskuwingstekens toon, 
moet jy nie wag om te kyk of hy 
of sy beter begin voel nie, maar 
eerder daaroor praat. Nee, dit sal 
nie die idee in hul gedagtes plant 
nie – die persoon worstel lankal met 
gedagtes daaroor.  Deur met die 
persoon daaroor te praat, kan hy 
dalk minder alleen voel en dit kan 
hom help om ’n ander oplossing vir 
sy probleme te kry. Dit kan moeilik 
wees om iemand prontuit oor 
selfmoord uit te vra, so probeer iets 
soos: "Ek het agtergekom jy praat 
baie oor die dood. Dink jy daaraan 
om jouself seer te maak?" 

LUISTER
Luister wanneer jy met iemand 
oor selfmoord praat en moenie die 
persoon oordeel nie. Probeer hom 
eerder gerusstel dat jy omgee. 
Laat hom toe om vir jou te vertel 
hoe hy voel.

BID
Die kosbaarste ding wat jy vir 
daardie persoon kan gee, is om 
vir hom te wys dat God omgee, 
dat God sien, dat God weet en 
dat God hom of haar deur hul 
omstandighede kan dra. Daarom, 
selfs al is dit moeilik, bid saam 
met die persoon. Jy kan selfs 
’n gedeelte soos Filippense 
4:4‑7 met die persoon probeer 
deurwerk. Jy kan dalk ook aan 
ander Skrifgedeeltes dink wat 
baie kan beteken. Dit is ook 
belangrik om voortdurend vir die 
persoon te bly bid – hulle het God 
se genade baie nodig.

PRAAT
Dit is noodsaaklik dat jy hulp gaan 
soek, selfs al het jy die persoon 
met wie jy gesels het, beloof dat 
jy niks sal sê nie. Verloor eerder 
'n vriendskap as ’n vriend. Jy kan 
iemand se lewe red deur hulp 
te kry. 

